
Rabu, 29 Ogos 2007 

DOA 
 

[Tuan Yang di-Pertua mempengerusikan Mesyuarat] 
 

 
 
 
 

PERMASYHURAN TUAN YANG DI-PERTUA 
 
 

SAMBUTAN ULANG TAHUN KEMERDEKAAN KE-50 
 

 Tuan Yang di-Pertua: Ahli-ahli Yang Berhormat, sempena sambutan ulang tahun 

kemerdekaan ke-50, saya ingin membuat sedikit pernyataan. 50 tahun dahulu rakyat terlepas 

daripada cengkaman penjajah dan lahirlah sebuah negara Malaysia yang merdeka. Dua tahun 

selepas itu, dengan kehendak rakyat, lahirlah Parlimen Malaysia. Jika dahulu rakyat tidak boleh 

bersuara, kini rakyat bukan sahaja boleh bersuara melalui wakil-wakil mereka di Parlimen tetapi 

melalui Parlimen juga, mereka telah dapat menukar wajah masyarakat dan pembangunan 

negara. 

 Parlimen adalah tonggak kepada sistem demokrasi. Banyak daripada tatasusila 

kehidupan rakyat, sosial mahupun ekonomi ditentukan oleh Ahli-ahli Parlimen di sini. Dalam 

usianya 50 tahun, Malaysia telah menghadapi beberapa cabaran tetapi pada amnya telah dapat 

mengatasinya dengan selamat. Pada keseluruhannya rakyat Malaysia telah menikmati 

keamanan dan kesejahteraan hidup sejak kemerdekaan dicapai yang dipelopori dan diukir oleh 

pemimpin-pemimpin dan Ahli-ahli Parlimen dulu dan sekarang. 

 Perjuangan ke arah kemerdekaan telah mengajar kita bahawa pencapaian kemerdekaan 

berpaksi kepada perpaduan kaum. Tidak ada kemerdekaan tanpa perpaduan dan tidak ada 

perpaduan tanpa kemerdekaan.  Diharapkan 50 tahun yang akan datang, akan membawa lebih 

kemajuan dan kesejahteraan kepada negara Malaysia.   

 [Tepuk] 

 Dato' Raja Ahmad Zainuddin bin Raja Haji Omar [Larut]: Tuan Yang di-Pertua, 

izinkan saya menyatakan bahawa kami Ahli-ahli Parlimen juga amat gembira dan rasa megah 

untuk sama-sama menyambut ulang tahun kemerdekaan yang ke-50 pada 31 Ogos ini yang 

merupakan sejarah buat negara. Kita mahukan semoga rakyat kekal aman makmur dan 



DR.29.8.2007 2 
 
 
sejahtera serta perpaduan yang kukuh. Oleh itu marilah kita sama-sama melaungkan “Merdeka” 

sebanyak tujuh kali. 

 [Laungan “MERDEKA” sebanyak tujuh kali oleh Ahli-ahli Yang Berhormat] 

  

JAWAPAN-JAWAPAN LISAN BAGI PERTANYAAN-PERTANYAAN 
 

1.  Dr. Junaidy bin Abd. Wahab [Batu Pahat] minta Menteri Pembangunan Usahawan dan 
Koperasi menyatakan, bagaimanakah pihak kementerian menggunakan program PROSPER 
untuk menyahut hasrat kerajaan untuk menjadikan Malaysia sebagai Hab Halal Dunia pada 
tahun 2010 dan selanjutnya, apakah strategi pihak kementerian untuk melibatkan para peniaga 
bumiputera dalam bidang peruncitan produk halal. 
 
 Timbalan Menteri Kewangan [Dato' Dr. Awang Adek bin Hussin]: Tuan Yang di-

Pertua, pertamanya, izinkan saya menjawab soalan ini bagi pihak Kementerian Pembangunan 

Usahawan dan Koperasi. 

 Keduanya saya ingin mengalu-alukan bagi pihak rakan-rakan, kehadiran anak-anak 

merdeka yang begitu indah dan cantik pakaiannya pada pagi ini bersama kita sebagai pemerhati 

dalam persidangan Dewan yang mulia ini. 

 Tuan Yang di-Pertua, untuk makluman, projek usahawan bumiputera dalam bidang 

peruncitan iaitu PROSPER yang dilancarkan pada akhir tahun 2006 adalah merupakan program 

di bawah Kementerian Kewangan yang dikelolakan oleh Perbadanan Usahawan Nasional 

Berhad (PUNB).  Program ini diwujudkan bagi menggalak dan menambah jumlah penyertaan 

bumiputera dalam sektor peruncitan. 

 Dalam usaha melibatkan para peniaga bumiputera dalam peruncitan produk halal 

khususnya, pelbagai pendekatan telah diambil oleh Kementerian Pembangunan Usahawan dan 

Koperasi.  Antara langkah yang diambil adalah dengan melahirkan dan mewujudkan usahawan 

bumiputera khususnya dalam bidang makanan. Seterusnya produk-produk IKS bumiputera 

tersebut dipertingkatkan dari segi kualiti, pembungkusan, pelabelan dan pensijilan menerusi 

Program Groom Big supaya ia dapat memenuhi permintaan dan sayarat-syarat yang ditetapkan 

sama ada di dalam mahupun di luar negara. 

 Program ini juga diperkenalkan sejak tahun 2006 telah berjaya membangunkan 

sebanyak 80 syarikat bumiputera yang menghasilkan produk yang halal dan bermutu tinggi.  Bagi 

melebarkan pasaran produk-produk halal IKS, kementerian dengan kerjasama agensinya telah 

menggunakan pendekatan menerusi saluran pemasaran seperti Halmart, Malaysia Kitchen dan 

Forest Secret. Di samping itu terdapat juga syarikat usahawan Malaysia di luar negara yang 

bertindak sebagai ejen pemasaran seperti ‘Syarikat Man Ma di Dublin, Syarikat Kalsom Lauvstad 

di Norway, Rahman Brothers di China dan Syarikat Epic Tips Sdn. Bhd. di Bangladesh untuk 

memasarkan produk-produk IKS bumiputera khususnya.  Terima kasih. 

 Dr. Junaidy bin Abdul Wahab [Batu Pahat]:  Terima kasih atas jawapan dan merasa 

bangga juga kerana Timbalan Menteri Kewangan dapat menjawab. Saya amat menyokong 

strategi kerajaan untuk memperluaskan perniagaan tempatan di luar negara seperti yang 

dirancang iaitu membuka sebanyak 88,000 kalau tidak silap saya restoran makanan di luar 

negeri. Baru-baru ini kita dinyatakan dengan kejayaan FELDA juga untuk membuka D’Saji di 

Arab Saudi. Ini juga boleh dinyatakan sebagai salah satu sumbangan dalam kita meraikan 

kemerdekaan.   

■ 1010 
 Jadi, soalan saya agaknya pihak kementerian merasakan dengan penambahan 

pembukaan restoran-restoran makanan sama ada Malaysia Kitchen dan juga D’Saji ini, adakah 

dapat membantu secara khususnya golongan-golongan usahawan bumiputera dalam 

memperluaskan perniagaan peruncitan.  Sekian, terima kasih. 

 Dato' Dr. Awang Adek bin Hussin: Terima kasih Yang Berhormat. Saya rasa 

pembukaan restoran-restoran Malaysia di luar negara adalah penting.  Barangkali sudah sampai 

masanya semasa negara kita sudah mencapai satu tahap pembangunan dan kemajuan, apabila 

negara kita sedang menjurus kepada usaha-usaha meningkatkan pelancongan dan juga untuk 

meningkatkan prestasi dalam sektor perkhidmatan. Semua ini saya kira pembukaan restoran 

Malaysia di luar negara bukan sahaja untuk menambahkan usahawan-usahawan, tetapi juga 

memainkan peranan untuk meningkatkan imej negara di kaca mata orang-orang luar dan 

seterusnya menarik minat mereka untuk datang ke Malaysia melihat, bagaimanakah keadaan 

negara yang mana makanan negara tersebut sudah biasa dirasai oleh mereka di luar negara.  

Saya lihat bahawa ini adalah satu usaha yang cukup berpotensi. Saya baru-baru ini 

berkesempatan ke London dan pergi atas urusan kerajaan, bukan urusan sendiri.  Kita ajak pergi 

lainlah, pergi Jakarta nanti kita ajak, London jauh sangat.  Dengan lebih seriusnya, saya sempat 

ke Malaysian Satay House. Apabila pertama kali saya ke situ, bila makan, saya cukup berbangga 

dengan rasanya yang begitu sedap. Yang menjadi tumpuan bukan sahaja orang Malaysia yang 

datang ke London ataupun yang duduk di London tetapi orang-orang Inggeris yang begitu ramai.  

Bahkan saya difahamkan oleh pengusaha Satay House itu, sekiranya hendak pergi makan kena 

buat tempahan. Kalau dilihat dari segi mereka yang datang makan, sebagai rakyat Malaysia kita 

cukup berbangga bahawa bukan sahaja ramai yang datang, tetapi makanan juga begitu authentic 

sekali. Bahkan saya rasa makanan rendang daging di situ yang saya rasai dan ikan bakar 

barangkali lebih baik lagi daripada Kuala Lumpur. Terima kasih . 

 Datuk Abdul Rahim bin Bakri [Kudat]: Terima kasih Tuan Yang di-Pertua. Terima 

kasih Yang Berhormat Timbalan Menteri.  Saya tertarik tentang produk halal ini tetapi, apa yang 

saya lihat tentang jawapan yang diberikan bahawa ianya tertumpu kepada barang-barang 

makanan halal.  Apa yang saya hendak minta penjelasan daripada Yang Berhormat Timbalan 

Menteri ialah tentang usaha-usaha yang telah dibuat untuk mempromosikan dan juga 



DR.29.8.2007 4 
 
 
meningkatkan keupayaan kita di dalam bidang-bidang produk halal bukan makanan seperti 

kosmetik, demikian juga benda-benda yang lain yang melibatkan keperluan certification halal 

seperti produk-produk handbags, kasut, dan juga bidang-bidang ubat-ubatan. Ini adalah 

merupakan satu bidang yang begitu mempunyai potensi yang jauh lebih besar daripada 

mengadakan misalnya restoran di luar negara. Jadi, apakah pandangan Yang Berhormat 

Timbalan Menteri tentang usaha-usaha yang dibuat oleh kerajaan dalam soal ini. 

 Dato' Dr. Awang Adek bin Hussin:  Terima kasih Yang Berhormat.  Saya kira ini adalah 

satu pandangan yang baik dan aspek yang mungkin tidak sering diperkatakan tapi saya kira 

dalam pembangunan halal hub ini mungkin tumpuan secara jangka masa pendek.  Yang lebih 

segera adalah kepada makanan kerana makanan ini merupakan perkara yang lebih natural, yang 

lebih immediate, dengan izin. Yang halal ialah yang dulu-dulunya makanan kerana inilah yang 

menjadi kepentingan asasi. Kita kena makan. Kalau kita makan kita dahulukan makanan yang 

halal.  

Soal make-up, soal pakai kasut, itu soal kedua. Lepas makan perut kenyang, barulah kita 

boleh berhias, barulah kita boleh mencantikkan diri dan sebagainya. Namun begitu Yang 

Berhormat, saya rasa kerajaan tidaklah sekali-kali mengabaikan kerana ini merupakan sektor 

yang berpotensi penuh. Cuma saya tidak ada maklumat dari pihak kementerian, apakah usaha-

usaha yang sudah pun diambil dan saya kira mesti ini juga sesuatu yang telah diberi perhatian 

dan tumpuan oleh pihak kerajaan. Terima kasih.  

 

2. Tuan Che Azmi bin Hj. A. Rahman [Kuala Nerus] minta Menteri Pelancongan 
menyatakan, berapakah perbelanjaan yang telah dibelanjakan oleh kerajaan pada tahun ini untuk 
menarik pelancong dari luar negara dan berapakah pulangan hasilnya secara langsung dan tidak 
langsung.  Apakah mekanisme pengukuran keuntungan yang digunakan. 
 

 Timbalan Menteri Pelancongan [Dato' Donald Lim Siang Chai]: Tuan Yang di-Pertua, 

Kementerian Pelancongan telah diperuntukkan sebanyak RM335 juta bagi tahun 2007 untuk 

mempromosikan Tahun Melawat Malaysia 2007 secara besar-besaran. Selain daripada usaha-

usaha promosi dan galakkan pelancongan di luar negara, sebahagian besar daripada 

peruntukkan tersebut dibelanjakan menerusi kempen periklanan di sebelas segmen pasaran.  

Segmen-segmen pasaran yang dimaksudkan ialah pasaran Asia Timur, Asia Utara, Asia Barat, 

Asia Selatan, ASEAN, Amerika Utara, Eropah, Oceania serta termasuk pasaran domestik dan 

juga MICE atau meeting, incentive, conventions and exhibitions.  

Kempen pengiklanan tersebut yang bertemakan Malaysia Truly Asia adalah meliputi 

media elektronik, media cetak, periklanan luaran, periklanan on-line dan periklanan taktikal.  Di 

samping itu, Kementerian Pelancongan melalui agensi Tourism Malaysia juga giat menganjurkan 

program lawatan suai kenal atau Mega Familiarization Tour kepada ahli-ahli korporat 

antarabangsa, para pengusaha pelancongan dan wakil media asing untuk memperkenalkan 

pakej-pakej pelancongan, memberi liputan dan publisiti yang meluas mengenai produk-produk 

pelancongan dan acara-acara yang dianjurkan di negara ini.  

Tuan Yang di-Pertua, pulangan secara langsung daripada sektor pelancongan ini dapat 

dilihat daripada perbelanjaan pelancong asing semasa mereka berada di Malaysia.  Pendapatan 

yang diperolehi daripada pelancong asing ini bagi tempoh Januari sehingga Jun 2007 adalah 

sebanyak RM24,031.3 juta peningkatan sebanyak 45.9%. Berbanding dengan RM16,467 juta 

dalam tempoh yang sama tahun 2006. Pasaran ASEAN masih merupakan pasaran utama 

penyumbang kepada pendapatan pelancong asing iaitu sebanyak RM15,149.2 juta dari Januari 

hingga Jun 2007 berbanding dengan RM11,397.3 juta dalam tempoh yang sama pada tahun 

2006.  

Bagi pasaran bukan ASEAN pula, sebanyak RM8,882.1 juta diperoleh dalam tempoh 

Januari sehingga Jun 2007.  Kenaikan sebanyak 75.2% berbanding dengan RM5,69.7 juta dalam 

tempoh yang sama tahun 2006.   

Tuan Yang di-Pertua secara tidak langsung sektor pelancongan juga menyumbang 

kepada perkara-perkara berikut: 

(i) mewujudkan peluang pekerjaan kepada rakyat Malaysia terutama di 

dalam sektor-sektor berkenaan berkaitan pelancongan seperti sektor 

perhotelan, pengangkutan, makanan dan minuman dan lain-lain; 

 1020 

(ii) meningkatkan taraf hidup penduduk luar bandar dari segi sosio ekonomi 

apabila kawasan mereka menjadi kawasan tumpuan pelancongan 

seperti penjualan barangan kraf tangan yang diusahakan oleh 

penduduk-penduduk setempat dan peluang mengusahakan homestay di 

kawasan mereka; 

(iii) menaikkan imej Malaysia di mata dunia apabila Malaysia mula dikenali di 

kalangan pelancong-pelancong asing secara tidak langsung 

merangsang pertumbuhan ekonomi akibat daripada peningkatan 

ketibaan pelancong asing ke Malaysia. 

Tuan Yang di-Pertua, mekanisme pengukuran pendapatan pelancong asing ini ialah 

melalui kajian yang dijalankan oleh Tourism Malaysia iaitu kajian pemergian pelawat asing.  

Kajian ini dijalankan di pintu-pintu keluar utama di Malaysia seperti lapangan terbang-lapangan 

terbang utama negara dan di kompleks imigresen utama negara. Temu duga secara bersemuka 

akan dijalankan terhadap pelancong-pelancong asing yang meninggalkan Malaysia melalui 

lokasi-lokasi tersebut.  

Sekian, terima kasih.  

Tuan Che Azmi bin Hj. A. Rahman [Kuala Nerus]:  Terima kasih Tuan Yang di-Pertua.  

Terima kasih Timbalan Menteri yang telah menjawab soalan saya.  Saya mengucapkan tahniah 

kepada kementerian atas kejayaan-kejayaan yang telah disebutkan tadi. 

Tuan Yang di-Pertua, kalau kita pergi ke luar negara, kita lihat banyak program-program 

ataupun perkara-perkara yang berkaitan dengan tambah nilai kepada produk-produk 

pelancongan.  Kalau kita pergi ke negara China, kita dapat melihat kilang-kilang jade yang perlu 

dilawati oleh pelancong. Kalau kita pergi ke Thailand, adanya kilang-kilangan barangan kulit yang 

perlu kita lawati.  Di Malaysia ini ada juga tetapi tidak seberapa mendapat sambutan. Contohnya 

kilang gamat, kilang batik dan sebagainya. 

Soalan tambahan saya, apakah usaha-usaha lain daripada kementerian yang sedang 

dirancang selain dari menarik pelancong datang ke Malaysia, usaha-usaha yang dapat 

meningkatkan pendapatan pelancong iaitu pendapatan dari sektor pelancongan. Suka saya 

mencadangkan di sini supaya kementerian mengambil usaha untuk menjadikan Pulau Duyong 

iaitu Pulau Monsoon Cup sebagai satu pulau bebas cukai.  Terima kasih. 

Dato' Donald Lim Siang Chai:  Terima kasih Yang Berhormat bagi Kuala Nerus.  

Cadangan Yang Berhormat iaitu supaya pulau yang kita anjurkan Monsoon Cup itu dijadikan 

sebagai pulau bebas cukai, memang itu cadangan yang baik. Saya haraplah kita boleh 

berbincang dengan Kementerian Kewangan. Kita tahu di Pulau Langkawi dan kita harap kita 

boleh membangunkan kawasan Pantai Timur supaya lebih ramai pelancong akan pergi ke sana 

dan kita haraplah, kita boleh dapat sokongan dari Ahli-ahli Yang Berhormat juga. Terima kasih.  

Tuan Lau Yeng Peng [Puchong]: Terima kasih Tuan Yang di-Pertua. Saya telah 

meneliti jawapan Yang Berhormat Timbalan Menteri tadi. Bagi saya, saya ingin mengucapkan 

tahniah dahulu kepada kementerian kerana sanggup menarik kuantiti, ramai pelancong yang 

datang ke Malaysia terutama baru-baru ini semasa Persidangan AIPA, saya difahamkan 

kebanyakan bilik-bilik hotel utama telah tiada kekosongan. Dari segi kuantiti saya ingat saya 

mengucapkan tahniah kepada kementerian tetapi di sini saya ada dua isu.   

Saya hendak tanya isu pertama ialah jumlah perbelanjaan atau kuantum perbelanjaan 

setiap pelancong. Saya difahamkan bahawa mungkin mereka telah..., saya tahu kementerian 

telah menyasarkan bahawa setiap pelancong mesti berbelanja sekurang-kurangnya RM2,000 di 

Malaysia. Adakah pihak kementerian membuat satu kajian bahawa mereka telah berbelanja, 

setiap pelancong berbelanja sebanyak RM2,000 atau lebih.  Itu satu isu yang saya ingin tahu. 

Yang kedua ialah mengenai keberkesanan Eye On Malaysia ini. Saya difahamkan 

perbelanjaan sebanyak melebihi RM30 juta, setakat ini apakah keberkesanan Eye On Malaysia 

ini telah menarik daripada segi bilangan pelancong tempatan dan di luar dan apakah punca 

pendapatan ini berkesan dari segi kos dengan profit analysis, dengan izin. 

Dato' Donald Lim Siang Chai:  Terima kasih Yang Berhormat.  Untuk maklumat  Yang 

Berhormat, pelancong asing yang datang ke Malaysia untuk enam bulan iaitu mulai Januari 

hingga Jun tahun ini jumlahnya 10,690,426 orang kalau dibandingkan dengan masa yang sama 

tahun 2006 iaitu 8,564,221.  Kenaikannya ialah 24.8% dan kita haraplah sasaran kita Tahun 

Melawat Malaysia 2007 iaitu 20.1 juta kita boleh capai kalau ditengok kepada angka ini.  Saya 

harap semua rakyat boleh bantu kita dalam hal ini terutama sekali wakil rakyat atau Ahli-ahli 

Parlimen. 

Untuk soalan yang bertanyakan perbelanjaan seseorang pelancong asing semasa di 

Malaysia. Untuk makluman Yang Berhormat, untuk tahun 2006 seorang pelancong asing kita 

telah buat kajian, mereka secara purata berbelanja RM1,922.80 iaitu kalau dibandingkan dengan 

tahun ini iaitu tahun ini mulai Januari hingga Jun 2007, pelancong asing mereka berbelanja 

sebanyak RM2,247.90.   

Antara komponen yang tourist belanja iaitu yang besar sekali accommodation hotel.  Kita 

pun tahu bulan Julai dan Ogos kita pun tahu susah hendak dapat bilik di KL atau Penang, Melaka 

dan juga Sabah. Komponen yang lain iaitu F&B dan juga shopping dan juga pengangkutan, 

entertainment, sight seeing dan lain-lain dan ini adalah angka yang kita ada. 

Soalan mengenai Eye On Malaysia, memang ini adalah salah satu produk pelancongan 

yang kita buat dan kita mesti tengok dari picture yang besar iaitu pelancong asing yang datang ke 

Malaysia iaitu yang mustahak.  Sekian, terima kasih. 

 

3. Dato' Tan Lian Hoe [Bukit Gantang] minta Menteri Perdagangan Antarabangsa dan 
Industri menyatakan, prestasi industri automotif tempatan dalam enam bulan tahun ini.  Apakah 
masalah-masalah yang dihadapi, dan apakah jangkaan pada tahun-tahun hadapan. 
 

Setiausaha Parlimen Kementerian Perdagangan Antarabangsa dan Industri [Datin 
Paduka Dr. Tan Yee Kew]:  Tuan Yang di-Pertua, izinkan saya menjawab soalan Ahli Yang 

Berhormat bagi Bukit Gantang bersama-sama dengan soalan yang dikemukakan oleh Ahli Yang 

Berhormat bagi Pontian yang dijangka akan dijawab pada 21 November kerana ia menyentuh 

perkara yang berkaitan. 

Tuan Yang di-Pertua:  Ya, sila. 

Datin Paduka Dr. Tan Yee Kew: Tuan Yang di-Pertua, jualan kereta-kereta yang 

dipasang tempatan bagi tempoh masa Januari hingga Jun 2007 adalah 200,462 unit berbanding 

236,897 unit bagi tempoh yang sama tahun 2006.  Jualan kereta nasional iaitu Proton dan 

Perodua adalah sebanyak 122,242 unit atau 61% dan kereta bukan nasional sebanyak 78,220 

unit atau 39%. 

Bagi segmen kenderaan perdagangan 20,227 unit telah dijual bagi Januari hingga Jun 

2007 berbanding 10,388 unit yang dijual bagi tempoh yang sama bagi tahun 2006. 

Jumlah kenderaan Proton yang dieksport bagi tahun 2006  adalah 19,478 unit dan bagi 

enam bulan pertama 2007, sebanyak 10,226 unit. Sebanyak 2,586 unit kenderaan Perdua 

dieksport pada tahun 2006, dan 1,332 unit bagi tempoh Januari hingga Jun 2007.   



DR.29.8.2007 8 
 
 

Tuan Yang di-Pertua, di antara faktor-faktor  yang mempengaruhi prestasi penjualan 

kereta termasuk kereta nasional adalah:- 

(i) keadaan ekonomi negara yang mempengaruhi hasil pendapatan dan 

kuasa pembeli/pengguna;  

(ii) pengenalan model-model baru yang menarik;   

(iii) kemudahan mendapatkan pembiayaan dan terma-terma termasuk kadar 

faedah pembiayaan yang menarik; 

(iv) nilai dengan izin, trade-in bagi kenderaan yang ditukar ganti; dan 

(v) persaingan kereta import. 

Tuan Yang di-Pertua, industri automatif tempatan dijangka akan menghadapi persaingan 

yang lebih sengit  pada masa hadapan.  Dengan liberalisasi pasaran automotif selaras dengan 

komitmen di bawah akta dan perjanjian-perjanjian perdagangan bebas dengan negara-negara 

lain seperti Jepun, Korea dan China. Di bawah perjanjian-perjanjian bebas tersebut, kadar cukai 

bagi pengimportan kenderaan telah diturunkan dan halangan bukan tarif pun dikurangkan.  

Beberapa langkah telah diambil oleh kerajaan supaya industri automotif tempatan akan menjadi 

lebih  mapan seperti nasionalisasi vendor dan pengedar yang membantu mengurangkan kos 

pengeluaran dan operasi. Usaha sama strategik antarabangsa juga akan dijalin bagi 

meningkatkan tahap keupayaan tahap R&D tempatan, untuk meningkatkan kualiti kenderaan dan 

memperkenalkan model-model baru serta meneroka pasaran eksport baru.   

Sekian, terima kasih. 

Dato' Tan Lian Hoe [Bukit Gantang]: Tuan Yang di-Pertua terima kasih dan terima 

kasih kepada Setiausaha Parlimen atas jawapan yang diberi.  Bercakap tentang prestasi, Tuan 

Yang di-Pertua, minta keizinan kementerian memaklumkan pada Dewan ini tentang, di manakah 

kedudukan kereta Proton kita dalam senarai  jenama kereta yang  terlaris yang dijual dalam 

negara kita dalam enam bulan tahun ini, dan apakah usaha-usaha yang dilaksanakan untuk 

mengembalikan dan mempertingkatkan persepsi  dan kepercayaan serta keyakinan rakyat, Tuan 

Yang di-Pertua terhadap kereta Proton kita dari segi kualiti dan produk innovation dalam 

menguasai pasaran tempatan kita dan persaingan  di luar negara.  Terima kasih.  

Datin Paduka Dr. Tan Yee Kew: Tuan Yang di-Pertua, kerajaan telah mengambil 

beberapa langkah untuk meningkatkan prestasi Proton dan juga kualiti Proton, dan baru-baru ini 

kita telah mengeluarkan satu model yang baru iaitu Persona yang mengikut respons pasaran 

memang bagus. Ini telah menunjukkan bahawa persepsi orang ramai terhadap kualiti Proton dan 

model baru Proton telah pun diperbaiki.   

Tuan Yang di-Pertua jualan kereta tempatan termasuk Proton turun bukan sahaja 

bergantung kepada  kualiti sahaja tetapi seperti yang telah saya sebutkan, ada beberapa faktor 

seperti kesukaran untuk mendapat pinjaman dan persaingan daripada kereta import. Walau 

bagaimanapun, mengikut respons yang baru dapat untuk model Persona iaitu kita telah dapat 

sebanyak 10,000 unit booking, hanya dalam masa beberapa bulan sahaja.  Kurang daripada dua 

minggu sahaja, kita sudah dapat sebanyak 10,000 unit booking, dan kita telah ada satu target 

untuk jualan kereta model baru ini iaitu 30,000 hingga 40,000 unit dalam masa 12 bulan. 

Ya, berkenaan dengan anggaran penjualan Proton, saya minta notis. Sekian, terima 

kasih. 

Ir. Hasni bin Haji Mohammad [Pontian]: Terima kasih Tuan Yang di-Pertua. Soalan 

tambahan saya ialah, pengusaha-pengusaha kereta nasional ini tentunya kerajaan sedia 

maklum, merungut di atas kepayahan untuk mendapat pinjaman sepertimana Yang Berhormat 

telah katakan.  Bolehkah Yang Berhormat memberitahu Dewan yang mulia ini, apakan rungutan 

lain daripada pengusaha-pengusaha kereta nasional khususnya, yang selalu diterima oleh 

kementerian, kerana sebagai contoh, apakah rasionalnya usaha-usaha yang dibuat oleh kerajaan 

hendak membantu meningkatkan  penjualan kereta nasional, tetapi dalam masa yang sama, 

kereta-kereta import ini menerima pelbagai  potongan, berbagai insentif yang menyebabkan 

kereta-kereta import juga lebih murah dan lebih mudah untuk dimiliki.  Bagaimanakah ini dilihat 

sebagai sesuatu..., bukankah ini dilihat sebagai sesuatu yang bercanggah dengan usaha 

kerajaan untuk membantu meningkatkan prestasi penjualan kereta nasional. Apakah rasional 

kerajaan bertindak sedemikian, dan bolehkah Yang Berhormat kementerian nyatakan rungutan 

yang biasa diterima oleh pihak kementerian daripada pengusaha-pengusaha kereta nasional?  

Terima kasih. 

Datin Paduka Dr. Tan Yee Kew: Tuan Yang di-Pertua, kerajaan haruslah strike a 

balance antara memberi perlindungan kepada kereta tempatan kusunya kereta nasional dan 

memenuhi kehendak pengguna dan juga mematuhi syarat-syarat perjanjian WTO. Walau 

bagaimanapun, kerajaan telah mengehadkan pengimportan kereta pada 10% daripada jumlah 

pengeluaran kenderaan dalam negara. Misalnya pada tahun 2006, keluaran kenderaan tempatan 

adalah 503,048 unit. Oleh itu peruntukan AP untuk pengimportan kereta pada tahun 2007 adalah 

tidak boleh melebihi daripada 50,304 unit dan untuk makluman Yang Berhormat, bagi tempoh 

masa Januari hingga April 2007, hanya 8,748 unit iaitu kurang daripada apa yang diperuntukkan, 

diimport dari luar negara dan kalau kita bandingkan dengan anggaran AP yang dikeluarkan pada 

tahun 2006 iaitu 52,638 unit, ini merupakan anggaran berturut dan walaupun kerajaan kita ingin 

membantu mengedar kereta tempatan, tetapi kita juga nak ambil tindakan bukan sahaja 

membantu pengedar juga, tetapi membantu  atau kita kena pandang keseluruhan perkembangan 

dan pembangunan kereta tempatan keseluruhannya.  Ini termasuk meningkatkan kualiti dan 

menjalankan R&D untuk kereta tempatan.  Sekian, terima kasih.   

 Ir. Hasni bin Haji Mohammad [Pontian]: Tuan Yang di-Pertua, apa kompelin daripada 

pengusaha yang selalu kementerian terima? 

■1040 

4. Dato’ Abdul Rahman bin Ariffin [Jerlun] minta Menteri Pelajaran menyatakan sejauh 
manakah disiplin di sekolah-sekolah ditangani melibatkan PIBG di sekolah-sekolah berkenaan. 
 

 Timbalan Menteri Pelajaran [Dato’ Haji Noh bin Haji Omar]:  Terima kasih Yang 

Berhormat bagi Jerlun. Tuan Yang di-Pertua, sebagai Timbalan Menteri Pelajaran saya ingin 

mengalu-alukan kehadiran pelajar-pelajar yang memenuhi galeri kita pada hari ini...  [Tepuk].   

Tuan Yang di-Pertua, memang tidak dapat dinafikan Kementerian Pelajaran Malaysia 

mendapat sokongan dan penglibatan daripada pelbagai pihak termasuklah Persatuan Ibu Bapa 

dan Guru iaitu PIBG dalam usaha menangani masalah disiplin murid-murid sekolah. KPM telah 

melaksanakan aktiviti memperkasa PIBG dengan mengadakan seminar keibubapaan dan 

peranan PIBG di sekolah.   

Melalui Surat Siaran; Pemantapan Pengurusan Disiplin Murid Di Sekolah bertarikh 2 Mei 

2006, pihak PIBG telah diminta menjadikan disiplin murid sebagai satu agenda wajib dalam 

mesyuarat jawatankuasa PIBG di sekolah-sekolah. Sokongan dan kerjasama PIBG telah 

dimantapkan lagi setelah persatuan tersebut menjadi anggota jawatankuasa induk menangani 

gejala disiplin Kementerian Pelajaran Malaysia yang telah ditubuhkan sejak tahun 2004. Di 

samping itu melalui Surat Pekeliling Ikhtisas Bil.8/2001; Pemantapan Pengurusan Disiplin Di 

Sekolah, peranan PIBG juga diberikan penekanan dalam melaksanakan konsep sekolah 

penyayang dalam usaha membendung gejala yang tidak sihat di kalangan pelajar-pelajar.   

Pihak sekolah juga disarankan untuk mewujudkan program permuafakatan dan 

perkongsian yang melibatkan pihak sekolah, ibu bapa dan masyarakat setempat sesuai dengan 

konsep School-Home Community Partnership.  Antara lain peranan PIBG dalam menangani 

masalah disiplin yang berlaku di sekolah ialah: 

(i) PIBG sering kali terlibat dalam mesyuarat lembaga disiplin sekolah untuk 

sama-sama berbincang dan mencari penyelesaian serta tindakan yang 

sewajarnya ke atas salah laku murid; 

(ii) PIBG juga terlibat dalam jawatankuasa operasi ponteng dan turut sama 

turun padang sekiranya ada operasi; 

(iii) PIBG digalakkan menubuhkan biro antidadah untuk merancang dan 

melaksanakan program-program antidadah; 

(iv) PIBG banyak membantu pihak sekolah dalam mengadakan kursus-

kursus peningkatan diri dan jati diri kepada murid-murid yang terlibat 

dalam kes salah laku disiplin. Bantuan yang diberikan dari segi 

keperluan kewangan, tempat kursus serta sokongan moral dan juga ahli 

PIBG telah mengambil tindakan proaktif dengan menyediakan CCTV di 

sekolah-sekolah, dan menyediakan portal serta laman web untuk 

menangani masalah disiplin pelajar-pelajar. 

Terima kasih. 

Dato’ Abdul Rahman bin Ariffin [Jerlun]: Tuan Yang di-Pertua, terima kasih di atas 

jawapan Yang Berhormat Timbalan Menteri.  Jawapan jelas, cuma yang ingin saya perkatakan 

ialah isu makin meluas. Di dalam jawatankuasa PIBG ini, ia mempunyai beberapa kategori 

jawatan-jawatan ataupun orang-orang tertentu. Antaranya yang terlibat adalah ahli-ahli politik 

sendiri yang mewakili badan-badan politik tertentu. Soalan tambahan saya, baru-baru ini saya 

terbaca dan dibaca oleh kawan saya dalam surat khabar bahasa Cina, isu Yang Berhormat 

Timbalan Menteri menolak satu memorandum daripada salah sebuah parti pembangkang dan 

adakah ini menjadi satu polemik yang hebat di dalam hal-hal menangani disiplin?  Terima kasih. 

Dato’ Haji Noh bin Haji Omar: Terima kasih Yang Berhormat menanyakan soalan 

penglibatan parti-parti politik. Memang Kementerian Pelajaran mengalu-alukan segala 

pandangan, cadangan dan juga sokongan daripada ahli-ahli politik untuk kita memantapkan lagi 

dan menyelesaikan masalah disiplin pelajar-pelajar. Namun demikian, apa yang Kementerian 

Pelajaran ingin tegaskan, jangan dijadikan isu politik mengenai disiplin-disiplin pelajar. Sebagai 

contoh, isu yang Yang Berhormat bangkitkan, saya tahu bahawa surat-surat khabar Cina 

terutamanya memainkan isu ini dengan begitu hebat sekali sehinggakan parti DAP mendesak 

saya letak jawatan, suruh minta maaf dan dibangkitkan juga dalam soalan Parlimen ini.   

Tuan Yang di-Pertua, kes yang berlaku pada 12 hari bulan ialah kes seorang pelajar 

daripada Klang.  Dia kena sepak oleh seorang guru.  Saya telah mendapat laporan itu pagi lagi 

dah, pukul 8.00 pagi saya menerima telefon dan pada 12 hari bulan itu saya sudah minta 

pegawai daripada JPN Selangor turun ke sekolah tersebut turun menyiasat.  Bila saya sampai di 

pejabat pada hari Rabu tersebut, saya tengok dekat lobi sahaja Tuan Yang di-Pertua, penuh.  

Ada reporter, ada TV, saya pun terkejut.  Ingat ada orang tunjuk perasaan.  Bila saya turun, saya 

dapat satu memorandum.  Memorandum dibagi oleh salah seorang mereka yang tunggu.  Saya 

lihat memorandum ini menggunakan letter head DAP.  Saya pun terkejut. Saya bagi tahu dengan 

DAP, saya pun tak kenal dia ini siapa?  Dia kata, dia Pengerusi DAP Selangor.  Saya kata, saya 

tengok DAP di dalam memorandum ini tak ada apa pun.  Saya bagi tahu dengan DAP tersebut, 

ini urusan disiplin sekolah.  Kalau datang bawa letter head PIBG, saya akan terima.  Sebab itu 

saya kata tak perlulah DAP campur tangan dan apa tujuan DAP bawa reporter dengan begitu 

ramai?  Kerana sehari sebelum itu, sudah masuk surat khabar.  Apa tujuan datang bawa dengan 

reporter, bawa dengan TV. Sebab itu Tuan Yang di-Pertua, saya pulang balik.  Saya kata, ambil 

baliklah memorandum ini.  Saya tak perlu.  Namun demikian, saya ambil... 

Datuk Haji Mohd. Said bin Yusof [Jasin]: Tindakan bijak... 

Dato’ Haji Noh bin Haji Omar:  Saya ambil ibu bapa dan dengan pelajar tersebut bawa 

dia naik ke atas pejabat saya.  Saya dah bagi  penerimaan dan tindakan telah pun kita ambil. 

Jadi, oleh itu Tuan Yang di-Pertua, saya juga telah berjumpa dengan ibu bapa mereka. Ibu bapa 

mereka merasa menyesal dengan tindakan DAP yang menjadikan isu ini isu politik... [Dewan 

riuh] [Tepuk] Sebab itu sekarang baru saya terfikir, mengapa DAP ini tidak dapat sokongan 

daripada orang ramai.  Orang yang dia sokong pun menyesal kerana mereka telah jadi alat, jadi 

mangsa kepada isu politik kepada DAP...  [Dewan riuh].   

Oleh itu, tidak ada sebab saya mesti minta maaf dengan DAP.  Sepatutnya DAP mesti 

minta maaf dengan Kementerian Pelajaran, kerana hendak menangguk air keruh, sebab sudah 

tidak ada isu...  [Dewan riuh]  Hendak jaga isu apa, isu sudah baik semua dah di bawah pimpinan 

Yang Berhormat Timbalan Perdana Menteri. Sudah tak ada isu. Hendak ambil isu disiplin pelajar 

hendak jadi isu politik.  Hendak jadi jaguh kepada pelajar-pelajar. Tak payah, kita ada peraturan, 

kita akan ambil tindakan tanpa mengira daripada mana pihak. Jadi saya minta DAP, DAP patut 

minta maaf kepada Kementerian Pelajaran.  Bukan saya minta maaf kepada DAP.  Terima kasih.   

Tuan Yang di-Pertua:  Jasin. 

[Dewan riuh][Beberapa ahli bangun]. 

Dato’ Haji Noh bin Haji Omar:  Bagi DAP itu Tuan Yang di-Pertua, DAP, DAP, DAP 

Tuan Yang di-Pertua, DAP. 

Puan Chong Eng [Bukit Mertajam]: Soalan tambahan. Ya, bagilah ada soalan 

tambahan.   

Dato’ Haji Noh bin Haji Omar: Bagi DAP Tuan Yang di-Pertua, saya hendak dengar. 

Datuk Haji Mohd. Said bin Yusof [Jasin]: Terima kasih Tuan Yang di-Pertua.  Saya 

menyokong penuh.. 

Puan Chong Eng [Bukit Mertajam]: Lepas itu DAP lah. 

Datuk Haji Mohamad bin Haji Aziz [Sri Gading]: Apa, Tuan Yang di-Pertua kata 

Jasinlah.  

Datuk Haji Mohd. Said bin Yusof [Jasin]: Terima kasih Tuan Yang di-Pertua.  Saya 

menyokong penuh Timbalan Menteri punya pengumuman. DAP ini macam mana kita nak buat 

contoh.  Soal disiplin, pagi tadi Tuan Yang di-Pertua, kita bangun sorak merdeka, dia tak 

bangun!!! [Dewan gamat][Tepuk] Nak jadi contoh bagaimana?   

 Tuan Lim Kit Siang [Ipoh Timor]: Tuan Yang di-Pertua, apa yang berlaku tanpa notis, 

kita pun tak tau.  Out of order. 

 Tuan Devamany a/l S. Krishnasamy [Cameron Highlands]: Hei, ini semangat, tak ada 

notislah.  [Dewan gamat]  [Beberapa ahli bangun]. 

 Tuan Lim Kit Siang [Ipoh Timor]: Out of order, ini out of order.  Kita mahu protes!! 

 Tuan Yang di-Pertua:  Yang Berhormat.. 

 Tuan Devamany a/l S. Krishnasamy [Cameron Highlands]: Semangat merdeka mahu 

notis kah?  Poodahh... 

 Tuan Lim Kit Siang [Ipoh Timor]: Notis supaya kita boleh memberi semangat... 

 Tuan Yang di-Pertua:  Baik, cukup.  Cukup Yang Berhormat. 

[Dewan gamat].   

Tuan Yang di-Pertua: Yang Berhormat, cukup, cukup.  Sila duduk. 

Tuan Lim Kit Siang [Ipoh Timor]: Mempermainkan, memperkecil-kecilkan 50th 

Merdeka Anniversary!!! 

Tuan Yang di-Pertua:  Yang Berhormat, sila duduk.  Yang Berhormat, duduk, Yang 

Berhormat-Yang Berhormat duduk... 

Tuan Yang di-Pertua:  Ipoh Timor, Jerai duduk, Cameron Highlands duduk.  Duduk!!! 

Dato’ Paduka Haji Badruddin bin Amiruldin [Jerai]: Apa, main-main kah? 

Tuan Yang di-Pertua:  Kita teruskan dengan soalanlah ya. 

Datuk Haji Mohd. Said bin Yusof [Jasin]: Kita berharap anak-anak sekolah, janganlah 

contoh dia orang. 

Dato’ Paduka Haji Badruddin bin Amiruldin [Jerai]: Allah, hancur negara, hancur 

Malaysia. 

■ 1050 

Tuan Lim Kit Siang [Ipoh Timor]:  Tuan Yang di-Pertua, saya minta Yang Berhormat 

Jasin tarik balik tuduhan bahawa kita tidak taat setia. 

Dato' Paduka Haji Badruddin bin Amiruldin [Jerai]:  Jangan tarik balik. 

Tuan Lim Kit Siang [Ipoh Timor]: Kita tidak tahu, kita tidak diberi notis, ini satu tuduhan 

yang liar.  Kita minta dia tarik balik.... 

Datuk Bung Moktar bin Radin [Kinabatangan]:  [Menyampuk] 

Tuan Lim Kit Siang [Ipoh Timor]:  ... Tuduhan yang tidak berasas itu yang memalukan 

50th Merdeka anniversary. 

[Dewan gamat ] 

[Pembesar suara dimatikan] 

Tuan Yang di-Pertua:  Duduk Yang Berhormat. 

[Dewan gamat ] 

Cik Fong Po Kuan [Batu Gajah]: Tuan Yang di-Pertua, minta Kinabatangan tarik balik, 

dia kata kita “pengkhianat”. 

Puan Chong Eng [Bukit Mertajam]:  Peraturan, peraturan. 

Beberapa Ahli Barisan Nasional:  [Menyampuk] 

Beberapa Ahli DAP:  [Menyampuk] 

Tuan Yang di-Pertua:  Minta teruskan Yang Berhormat. 

Datuk Haji Mohd. Said bin Yusof [Jasin]:  Minta tarik balik, siapa makan cili dialah rasa 

pedas... [Dewan gamat dengan sorakan]’ 

Dato' Paduka Haji Badruddin bin Amiruldin [Jerai]:  Merdeka! 

Beberapa Ahli DAP:  [Menyampuk] 

Puan Chong Eng [Bukit Mertajam]:  ‘Tun’, Peraturan, ’Tun’ 36(6).  Saya rasa besok.... 

Dato' Paduka Haji Badruddin bin Amiruldin [Jerai]:  Tan Srilah bukan Tun, Tan Sri. 

Puan Chong Eng [Bukit Mertajam]:  ... Kita akan menyambut... 

Dato' Paduka Haji Badruddin bin Amiruldin [Jerai]:  Belum dapat Tunlah. 

Puan Chong Eng [Bukit Mertajam]:   Merdeka 50 tahun. 

Beberapa Ahli Barisan Nasional:  Merdeka! Merdeka! 

Puan Chong Eng [Bukit Mertajam]:  Ini tidak patut berlaku di dalam Dewan yang..... 

Tuan Yang di-Pertua:  Yang Berhormat, duduk dahulu. 

Beberapa Ahli Barisan Nasional:  [Bangun] [Menyampuk] 

Beberapa Ahli DAP:  [Bangun] [Menyampuk] 

Puan Chong Eng [Bukit Mertajam]:  ... Yang membahagi-bahagikan, Dewan ini adalah 

Dewan Rakyat bukan Dewan Barisan Nasional! 

Tuan Devamany a/l S. Krishnasamy [Cameron Highlands]: Tuan Yang di-Pertua, 

siapa punya floor sekarang Tuan Yang di-Pertua? 

Tuan Yang di-Pertua:  Yang Berhormat  bukan tidak taat setia, kalau tidak menyambut 

bukan tidak taat setia.  Betullah ini, perkara yang dibangkitkan tadi adalah secara spontan. 

Datuk Haji Mohd. Said bin Yusof [Jasin]:  Kami pun tidak ada notis Tuan Yang di-

Pertua. 

Tuan Yang di-Pertua:  Tidak berkaitan dengan .... 

Datuk Haji Mohd. Said bin Yusof [Jasin]:  Kami pun tidak ada notis, tetapi oleh sebab 

semangat kemerdekaan itu ‘Merdeka’ itu, kita bangun Merdeka! 

Datuk Bung Moktar bin Radin [Kinabatangan]: Hati kita membara secara spontan 

Tuan Yang di-Pertua. 

Tuan Yang di-Pertua:  Yang Berhormat cukuplah. 

Tuan Lim Kit Siang [Ipoh Timor]:  Spontan  Kita melaungkan Merdeka tujuh kali... 

[Mengangkat tangan] Social contract! Social contract! Social contract! Social contract! Social 

contract! Social contract! Social contract! Social contract!  

[Dewan gamat seketika] 

Tuan Yang di-Pertua:  Cukup, cukup. 

Puan Chong Eng [Bukit Mertajam]:  Apa itu? 

[Dewan gamat seketika] 

Tuan Yang di-Pertua:  Yang Berhormat, cukup.  Yang Berhormat bagi Ipoh Timor... 

[Dewan gamat] 

[Pembesar suara dimatikan] 

Tuan Lim Kit Siang [Ipoh Timor]: Orang yang corrupt kata taat setia, apa taat setia itu? 

Tuan Chow Kon Yeow [Tanjong]: Malaysia bukan negara Islam... [Mengangkat 

senaskhah buku ] 

Puan Chong Eng [Bukit Mertajam]:  Tidak layak cakap macam itu. 

Tuan Yang di-Pertua:  Yang Berhormat Jasin... 

Datuk Haji Mohamad bin Haji Aziz [Sri Gading]:  Tidak ikhlas kah. 

Tuan Chow Kon Yeow [Tanjong]:  Simpang Renggam keluar.... 

Cik Fong Po Kuan [Batu Gajah]:  Kota Melaka sekarang keluar, tetapi mesyuarat MCA 

... dalam Dewan tidak berani. 

Datuk Haji Idris bin Haji Haron [Tangga Batu]:  [Menyampuk] 

[Dewan gamat] 

Tuan Yang di-Pertua:  Yang Berhormat Batu Gajah! 

Beberapa Ahli:  [Menyampuk] 

Datuk Haji Idris bin Haji Haron [Tangga Batu]:  Tuan Yang di-Pertua, ambil tindakan 

pada mereka Tuan Yang di-Pertua.  Very unparliamentary. 

Puan Chong Eng [Bukit Mertajam]:  Who is unparliamentary? 

Semua Ahli DAP:  [Bangun] 

Datuk Haji Idris bin Haji Haron [Tangga Batu]:  Gunakan peraturan, ambil tindakan 

kepada mereka Tuan Yang di-Pertua. 

Tuan Lim Kit Siang [Ipoh Timor]:  Memecahbelahkan rakyat Malaysia. 

Tuan Yang di-Pertua:  Yang Berhormat, Yang Berhormat duduk. Saya minta semua 

duduk. 

[Dewan riuh seketika] 

Tuan Yang di-Pertua:  Yang Berhormat Jasin, apa soalannya?  Tolong. 

Cik Fong Po Kuan [Batu Gajah]:  Tuan Yang di-Pertua.... 

Tuan Yang di-Pertua:  Sudah, sudah, sudah. 

Cik Fong Po Kuan [Batu Gajah]: Dia kena tarik balik juga.  Kinabatangan kata kita 

“pengkhianat”.  Dia kena tarik balik juga. 

Tuan Yang di-Pertua:  Saya suruh minta duduk, duduk.  Jasin, soalan? 

Tuan Chow Kon Yeow [Tanjong]:  Kinabatangan... 

Tuan Yang di-Pertua:  Kalau tidak ada soalan,saya pergi ke lain...  [Ketawa] 

Seorang Ahli:  Selesai. 

Puan Chong Eng [Bukit Mertajam]:  Tidak selesai. 

Beberapa Ahli DAP:  Tarik balik Kinabatangan. 

Puan Chong Eng [Bukit Mertajam]:  Tidak selesai, selalu.  Kinabatangan selalu buat 

macam itu. 

Datuk Haji Mohd. Said bin Yusof [Jasin]:  Soalan saya... 

Seorang Ahli DAP:  ‘Kebinatangan’ Kinabatangan. 

Puan Chong Eng [Bukit Mertajam]:  Kenapa dia tidak disiplinkan di dalam Dewan ini?  

Macam mana?  Selalu buat macam ini. 

Tuan Yang di-Pertua:  Saya sudah buat keputusan... 

Tuan Tan Kok Wai [Cheras]:  Sifat ‘kebinatangan’ Kinabatangan belum diselesaikan 

lagi. 

[Dewan riuh] 

Tuan Yang di-Pertua: Yang Berhormat, saya sudah katakan siapa yang tidak kata 

Merdeka  tadi, kerana dibuat secara spontan, tidak bermakna dia tidak taat setia, itu sahaja. 

[Dewan riuh] 

Puan Chong Eng [Bukit Mertajam]:  ... Tetapi beliau belum... 

Tuan M. Kula Segaran [Ipoh Barat]:  Harus tarik balik. 

Tuan Yang di-Pertua:  Itu ruling  saya... 

Puan Chong Eng [Bukit Mertajam]: Tidak tarik balik yang mengatakan kita 

pengkhianat. 

[Dewan riuh] 

Tuan Yang di-Pertua:  Yang Berhormat mahu tarik balik? 

Puan Chong Eng [Bukit Mertajam]:  Apa slogan,  retorik  sahaja. 

Datuk Haji Mohd. Said bin Yusof [Jasin]:  Saya tidak main tarik-tarik hal... 

Tuan Lim Hock Seng [Bagan]:  Kinabatangan kalau jantan, berdirilah. 

Tuan M. Kula Segaran [Ipoh Barat]:  Jangan cakap banyak. 

Beberapa Ahli DAP:  [Menyampuk] 

Tuan Yang di-Pertua: Yang Berhormat sila duduk. Bukit Mertajam, duduk, Cheras 

duduk. 

[Dewan gamat][Pembesar suara dimatikan] 

Cik Fong Po Kuan [Batu Gajah]:  Tuan Yang di-Pertua, dia belum tarik balik, tidak 

boleh panggil kita.  Kita warganegara Malaysia juga. Mana boleh panggil kita pengkhianat? 

Datuk Bung Moktar bin Radin [Kinabatangan]:  Apa? 

Tuan Yang di-Pertua: Saya kata saya sudah buat ruling, mengatakan apa yang 

dikatakan oleh beliau tidak semestinya tidak taat setia.  Dia sudah buat ruling.  Beliau tidak mahu 

tarik balik, tidak apa. 

Beberapa Ahli DAP:  Apa tidak apa? [Kecoh] 

Tuan Yang di-Pertua:  Beliau tidak mahu tarik balik dan mengatakan tidak... 

Tuan Chow Kon Yeow [Tanjong]:  Pengkhianat sana... 

Tuan Yang di-Pertua:  Beliau tidak mahu tarik balik. 

Cik Fong Po Kuan [Batu Gajah]:  Tuan Yang di-Pertua... 

Tuan M. Kula Segaran [Ipoh Barat]:  Buang sama dia, buang.  Suruh dia keluar.  Dia 

tidak layak duduk di sini. 

Puan Chong Eng [Bukit Mertajam]: Tuan Yang di-Pertua, dengar saya cakap Tuan 

Yang di-Pertua.  Let me say something. 

Tuan Yang di-Pertua:  Dengar-dengar.  Dengar  Bukit Mertajam.  Ya, apa? 

Puan Chong Eng [Bukit Mertajam]:  Yang Berhormat Kinabatangan telah banyak kali 

mengeluarkan bahasa dan mengeluarkan perkataan yang tidak bermoral dan menghinakan 

Dewan ini yang tidak ber parliamentarian.  Ini bukan pertama kali, sudah banyak kali. 

Datuk Bung Moktar bin Radin [Kinabatangan]:  Bahasa apa? 

Puan Chong Eng [Bukit Mertajam]:  Saya rasa kalau kita tidak ambil tindakan terhadap 

beliau... 

Datuk Bung Moktar bin Radin [Kinabatangan]:  Bahasa apa? 

Tuan M. Kula Segaran [Ipoh Barat]:  Duduk. 

Datuk Bung Moktar bin Radin [Kinabatangan]:  ... Pembangkang yang dahulu. 

Puan Chong Eng [Bukit Mertajam]: ...Kalau tidak beliau akan terus membuat demikian. 

Tuan Yang di-Pertua:  Baik, cukup, cukup. 

Datuk Bung Moktar bin Radin [Kinabatangan]:  Bahasa apa? 

Puan Chong Eng [Bukit Mertajam]:  Dan akan membawa... 

Tuan Yang di-Pertua:  Yang Berhormat, sila duduk, duduk. 

Puan Chong Eng [Bukit Mertajam]:  ...Dia hendak  menjadi satu... 

Datuk Bung Moktar bin Radin [Kinabatangan]:  Ini soalan bodoh Tuan Yang di-Pertua. 

Tuan M. Kula Segaran [Ipoh Barat]:  Dia bebas, dia boleh buat apa dia mahu. 

Datuk Bung Moktar bin Radin [Kinabatangan]:  Ini soalan bodoh. 

Puan Chong Eng [Bukit Mertajam]: Jadi saya rasa walaupun beliau enggan tarik 

balik... 

Datuk Bung Moktar bin Radin [Kinabatangan]:  Bodoh, bodoh. 

Puan Chong Eng [Bukit Mertajam]:  ... Tuan Yang di-Pertua mestilah... 

Tuan Yang di-Pertua:  Duduk, duduk.  Boleh duduk.. 

[Dewan riuh] 

Tuan Yang di-Pertua: Saya berharap mana-mana Ahli Yang Berhormat tidak 

mengeluarkan kata-kata yang akan menyakitkan hati, mengguris hati Ahli-ahli Yang Berhormat 

yang lain.  Sila Jasin. 

Datuk Haji Mohd. Said bin Yusof [Jasin]:  Terima kasih Tuan Yang di-Pertua.  Soalan 

tambahan saya kepada... 

Tuan M. Kula Segaran [Ipoh Barat]:  No decision made, no decision. 

Datuk Haji Mohd. Said bin Yusof [Jasin]:  Apakah rancangan kerajaan, Kementerian 

Pelajaran kerana kita lihat masalah disiplin pada akhir-akhir ini berleluasa.... 

Tuan Yang di-Pertua:  Saya sudah beri amaran ya.  Itu keputusan saya. 

Datuk Haji Mohd. Said bin Yusof [Jasin]: ..Soal-soal disiplin. Kata orang tua-tua, 

“Kalau hendak melentur buluh, biarlah dari rebungnya”.  Jadi... 

Tuan Yang di-Pertua:  Apa soalannya cepat sedikit. 

Datuk Haji Mohd. Said bin Yusof [Jasin]:  .. Apakah rancangan kementerian?  Terima 

kasih...  [Ketawa] 

Dato’ Haji Noh bin Haji Omar:  Terima kasih Yang Berhormat Jasin.  Kalau Yang 

Berhormat mengata tadi, “Hendak lentur buluh biarlah daripada rebung”, kami berpendapat 

hendak mengatasi masalah disiplin ini mesti bermula daripada rumah, itu sudah mestilah. Kalau 

setiap keluarga boleh jaga anak mereka, memberikan didikan disiplin dengan betul, maka akan 

mengatasi masalah disiplin. Kalau mungkin masalah keluarga juga ada, maka kita harap masalah 

ini diselesaikan di peringkat sekolah.  Sebab itulah kita telah pun mengeluarkan surat pekeliling 

meminta agenda disiplin ini dijadikan agenda wajib dalam mesyuarat PIBG, kerana selama ini 

kita dapati kebanyakan PIBG hanya dalam Mesyuarat Agung PIBG  banyak membincangkan 

bagaimana hendak melahirkan pelajar yang cemerlang dalam bidang akademik semata-mata.  

Hadiah  pengiktirafan dan penilaian kepada sekolah ini dilihat daripada akademik berapa A, 

berapa peratus pencapaian akademik yang dicapai.   

Sebab itu kita minta di samping membincangkan pencapaian kecemerlangan akademik, 

PIBG juga mesti membincangkan bagaimana cara hendak mengatasi masalah disiplin di satu-

satu sekolah. Kalau semua PIBG dan pihak sekolah boleh mengatasi masalah ini, dan membantu 

pihak sekolah, seperti mengadakan e-disiplin portal, kita tahu ibu bapa sibuk.  Mereka tidak ada 

masa hendak pergi ke sekolah. Dengan adanya e-disiplin dan juga portal ini, dalam mesyuarat  

Dewan ini pun ataupun pergi luar negara di pejabat boleh terus access kepada sekolah tengok 

laman web, pelajar ada datang sekolah ke, tidur dalam kelas ke, tidak buat kerja dan sebagainya.  

Sebab yang kedua kita juga hendak menanamkan semangat patriotik ini di kalangan kanak-

kanak yang telah pun diadakan satu kongres dan saya ingat semangat patriotik ini amat penting.  

Kalau tidak dia jadi macam DAPlah...  [Ketawa] 

  DAP ini saya  percaya dia mungkin sayangkan negara, semua rakyat Malaysia ini 

memang cinta negara, tetapi soalnya semangat patriotik.  Kalau semangat patriotik ini Tuan Yang 

di-Pertua... 

Tuan Lim Kit Siang [Ipoh Timor]:  Ada orang yang corrupt patriotik. 

[Dewan riuh] 

Tuan Lim Kit Siang [Ipoh Timor]:  Siapa tidak corrupt patriotik, berdiri tengok. 

Tuan Chow Kon Yeow [Tanjong]:  Ada orang mengedar dadah. 

Tuan Lim Kit Siang [Ipoh Timor]:  Dia mahu sebut DAP, mahu sebut Barisan Nasional?  

Adakah pemimpin-pemimpin Barisan Nasional bersih? 

Datuk Haji Idris bin Haji Haron [Tangga Batu]:  Tuan Yang di-Pertua, Ipoh Timor 

berdiri atas peraturan mesyuarat. 

Tuan Lim Kit Siang [Ipoh Timor]:  Adakah.... 

Datuk Haji Idris bin Haji Haron [Tangga Batu]:  Ini apa ini Ipoh Timor?  Very 

unparliamentarily . Very bad example. 

Dato’ Haji Noh bin Haji Omar:  Tuan Yang di-Pertua. 

Puan Chong Eng [Bukit Mertajam]:  Ini bukan menteri yang mewakili semua rakyat.  Ini 

Menteri Barisan Nasional. 

Tuan Tan Kok Wai [Cheras]:  Ada orang timbulkan juga daripada Kementerian Hal 

Ehwal Dalam Negeri...  

Dato’ Ir. Shaari bin Hassan [Tanah Merah]:  Tidak ada disiplin, tidak ada disiplin. 

Tuan M. Kula Segaran [Ipoh Barat]:  Yang Berhormat, suruh timbalan menteri ini duduk 

sahajalah, baliklah. 

Datuk Bung Moktar bin Radin [Kinabatangan]:  Ha, inilah tidak ada disiplin. 

Tuan Tan Kok Wai [Cheras]:  Emosional. 

Datuk Bung Moktar bin Radin [Kinabatangan]: Cakap orang, you emosional 

terlampau.  Tuduh orang! 

Dato’ Haji Noh bin Haji Omar:  Tuan Yang di-Pertua,... 

Puan Chong Eng [Bukit Mertajam]:  Baliklah. 

Datuk Bung Moktar bin Radin [Kinabatangan]:  You go to hell! 

Beberapa Ahli:  [Menyampuk]   

[Dewan riuh] 

Cik Fong Po Kuan [Batu Gajah]:  Tarik balik. 

Puan Teresa Kok Suh Sim [Seputeh]:  Unparliamentary! 

Tuan Yang di-Pertua:  Kinabatangan, duduk, duduk. 

Beberapa Ahli:  [Menyampuk] 

Tuan M. Kula Segaran [Ipoh Barat]:  Tengok, tengok perangai dia. 

Seorang Ahli:  Malulah, malulah. 
Tuan Chow Kon Yeow [Tanjong]:  Adakah go to hell boleh diterima?   

Puan Teresa Kok Suh Sim [Seputeh]:  Sepatutnya dia harus dihalau. 

Cik Fong Po Kuan [Batu Gajah]:  Kalau macam itu, ini... 

Beberapa Ahli:  [Menyampuk] 

Datuk Bung Moktar bin Radin [Kinabatangan]:  Go to hell! 

Cik Fong Po Kuan [Batu Gajah]:  Tuan Yang di-Pertua. 

Tuan Chow Kon Yeow [Tanjong]:  Boleh diterima kah?  Tuan Yang di-Pertua... 

Tuan Yang di-Pertua:  Yang Berhormat. 

Tuan Chow Kon Yeow [Tanjong]:  Go to hell boleh diterima kah?   

Tuan Yang di-Pertua:  Yang Berhormat. 

Seorang Ahli:  Itu katakan binatanglah. 

Tuan Yang di-Pertua:  Yang Berhormat, jangan sebut kata-kata yang sedemikian lagi 

sekali. 

Cik Fong Po Kuan [Batu Gajah]:  Berapa kali? 

Tuan Chow Kon Yeow [Tanjong]:  Berapa kali? 

Beberapa Ahli:  [Menyampuk] 

Seorang Ahli:  The right place for him is zoo. 

Dato’ Paduka Haji Badruddin bin Amiruldin [Jerai]:  Tuan Yang di-Pertua, go to hell 

itu bukan neraka.  Go to hell itu pergi neraka.   Itu sahaja.  [Ketawa] 

Datuk Bung Moktar bin Radin [Kinabatangan]:  You panggil saya binatang, boleh? 

Dato’ Paduka Haji Badruddin bin Amiruldin [Jerai]:  Pergi syurga, pergi neraka. 

Datuk Bung Moktar bin Radin [Kinabatangan]:  Pergi celaka tidak boleh? 

Beberapa Ahli:  [Menyampuk] 

Tuan Yang di-Pertua:  Kinabatangan, cukup.   

[Dewan riuh] 

Datuk Bung Moktar bin Radin [Kinabatangan]: Itu banyak kali boleh. 

[Dewan masih riuh] 

Cik Fong Po Kuan [Batu Gajah]:  Pandangan Batu Gajah. 

Tuan Lim Hock Seng [Bagan]:  Zoo Negara! 

Dato’ Haji Noh bin Haji Omar:  Ini floor saya ini. 

Tuan Lim Hock Seng [Bagan]:  Zoo Negara! 

Cik Fong Po Kuan [Batu Gajah]:  Semalam dia cakap... 

Tuan Lim Hock Seng [Bagan]:  Zoo Negara for wildlife, wildlife! 

Cik Fong Po Kuan [Batu Gajah]: Belajar... bersikap kebinatangan. Dia pun panggil 

macam itu. 

Dato’ Paduka Haji Badruddin bin Amiruldin [Jerai]:  [Menyampuk] 

Tuan Lau Yeng Peng [Puchong]:  Yang Berhormat Kinabatangan, mana boleh macam 

ini?  Itu pun perkataan unparliamentary juga. 

Tuan M. Kula Segaran [Ipoh Barat]:  Itu betul. 

Beberapa Ahli:  [Menyampuk] 

Tuan Lau Yeng Peng [Puchong]:  You cannot say like that. 

Beberapa Ahli:  [Bangun]  [Menyampuk]  

[Dewan riuh] 

Tuan Yang di-Pertua:  Ya, duduk, duduk.  Yang Berhormat duduk. Ipoh Barat duduklah.   

Datuk Bung Moktar bin Radin [Kinabatangan]:  Cakap binatang. 

Tuan Yang di-Pertua:  Duduk, duduk, duduk.  Kinabatangan sila duduk.  Ya, sila jawab. 

Dato’ Haji Noh bin Haji Omar: Tuan Yang di-Pertua, masalah disiplin ini, kita juga 

memberikan penekanan...  [Disampuk] Kita juga memberikan penekanan. Salah satu cara seperti 

yang saya nyatakan tadi, selain itu juga kita menekankan juga kepada guru-guru kita.  Kalau 

mereka hendak ambil tindakan disiplin mestilah mengikut peraturan-peraturan yang sedia ada.  

Kalau tindakan diambil tidak mengikut peraturan-peraturan yang sedia ada, sudah tentu 

menimbulkan rasa tidak puas hati dan sebab itu, Tuan Yang di-Pertua, dalam Dewan ini yang 

menjadi kecoh ini kerana DAP tidak ikut peraturan. 

Tuan Lim Kit Siang [Ipoh Timor]:  Adakah orang yang korup berdisiplin? 

Tuan Yang di-Pertua:  Yang Berhormat, Yang Berhormat. 

Tuan Lim Kit Siang [Ipoh Timor]:  Pemimpin-pemimpin Barisan Nasional yang korup.... 

Tuan Yang di-Pertua:  Yang Berhormat. 

Beberapa Ahli:  [Bangun]  [Menyampuk] 

Tuan Yang di-Pertua:  Yang Berhormat, sila duduk. 

Tuan Lim Kit Siang [Ipoh Timor]:  [Menyampuk] 

Puan Chong Eng [Bukit Mertajam]:  Yang Berhormat Kinabatangan tidak berdisiplin. 

Tuan Yang di-Pertua:  Sila duduk. 

Tuan Lim Kit Siang [Ipoh Timor]: Kalau dia masuk DAP, terus akan sebut Barisan 

Nasional.  Itulah...  

Tuan Yang di-Pertua:  Yang Berhormat, sila duduk.   

[Dewan riuh] 

Dato’ Haji Noh bin Haji Omar:  Tuan Yang di-Pertua, saya cakap tadi patriotik. Saya 

ingat kalau kita sebut merdeka ini, Tuan Yang di-Pertua, orang tengah jual air batu tepi jalan pun 

dia dengar merdeka, dia sebut merdeka.  Tidak payah bagi notis. Tidak ada... 

Tuan Lim Kit Siang [Ipoh Timor]:  Orang korup pun cakap begitu. 

Dato’ Haji Noh bin Haji Omar: Ini yang tidak ada semangat patriotik langsung tidak tahu 

sebut merdeka. 

Tuan Lim Kit Siang [Ipoh Timor]:  Semua cakap begitu. Semua pengkhianat. 

Puan Chong Eng [Bukit Mertajam]:  Sekarang kita ada melaungkan... 

Beberapa Ahli:  [Menyampuk] 

Tuan Yang di-Pertua: Cukup, cukup, Yang Berhormat. Yang Berhormat Ipoh Timor, 

cukup sudah, cukup sudah.   

Beberapa Ahli:  [Menyampuk] 

Tuan Yang di-Pertua:  Cukup, cukup.   

Cik Fong Po Kuan [Batu Gajah]:  [Menyampuk] 

Tuan Yang di-Pertua:  Batu Gajah, Batu Gajah, cukup.  Ya, cukup.  Baik.  Alor Star. 

Cik Fong Po Kuan [Batu Gajah]: Tuan Yang di-Pertua, Tuan Yang di-Pertua, maaf ya 

Tuan Yang di-Pertua.  Saya rasa Kinabatangan perlu diajar. 

Dato’ Chor Chee Heung [Alor Star]:  Tuan Yang di-Pertua, soalan saya yang kelima. 

Beberapa Ahli:  Ya. 

Cik Fong Po Kuan [Batu Gajah]:  Sudah berulang-ulang kali dia sebut. 

Tuan Lim Hock Seng [Bagan]:  Sending him to the zoo. 

Cik Fong Po Kuan [Batu Gajah]: Apakah keputusan tindakan yang diambil? Ini 

bermakna dia tidak... 

Tuan Lim Hock Seng [Bagan]:  Hantar dia balik zoo. 

Datin Paduka Dr. Tan Yee Kew:  Tuan Yang di-Pertua... 

Tuan Yang di-Pertua:  Ya. 

Tuan M. Kula Segaran [Ipoh Barat]:  Tuan Yang di-Pertua, are we going to allow this to 

happen continuously? 

Cik Fong Po Kuan [Batu Gajah]:  [Menyampuk] 

Puan Chong Eng [Bukit Mertajam]:  [Menyampuk] 

Tuan M. Kula Segaran [Ipoh Barat]:  One rule for them, one rule for us. 

Cik Fong Po Kuan [Batu Gajah]:  [Menyampuk] 

Tuan Yang di-Pertua: Yang Berhormat, kedua-dua pihak menyatakan perkataan-

perkataan yang kesat... [Disampuk]  Kedua-dua pihak dari semasa ke semasa. Kalau saya kira 

hendak buat keputusan, ambil keputusan yang begitu ketat, kesemua Ahli Yang Berhormat ini 

akan keluar nanti... [Disampuk]  Jadi saya mengambil keputusan yang agak longgar sedikit 

supaya persidangan kita ini tidak dikongkong oleh keketatan. Adanya perbincangan, adanya 

interaksi di antara satu sama lain. Jadi dengan itu memadai...  [Disampuk] Sila duduk, saya 

bercakap.  

Memadai jikalau setakat ini saya memberi amaran-amaran yang tertentu kepada pihak-

pihak yang berkenaan dan saya pun sudah memberi amaran tertentu.  Saya harap perkataan ini 

tidak dikeluarkan lagi.  Sila. 

Puan Chong Eng [Bukit Mertajam]:  Tuan Yang di-Pertua, Tuan Yang di-Pertua.  Saya 

minta maaflah... 

Beberapa Ahli:  [Menyampuk] 

Puan Chong Eng [Bukit Mertajam]:  Saya rasa Yang Berhormat... 

Seorang Ahli:  Dia tidak hormat Tuan Yang di-Pertua ini. 

Puan Chong Eng [Bukit Mertajam]:  ...Kinabatangan telah banyak kali memalukan.. 

Dato’ Paduka Haji Badruddin bin Amiruldin [Jerai]:  Hantar dia keluar, Tuan Yang di-

Pertua. 

Puan Chong Eng [Bukit Mertajam]:  ...Dewan ini dan saya rasa kita, Dewan yang mulia 

ini di... 

Tuan Yang di-Pertua:  Saya sudah buat keputusan. 

Tuan M. Kula Segaran [Ipoh Barat]:  Dia mesti buat lagi sekali.  Selalu dia akan buat. 

Puan Chong Eng [Bukit Mertajam]:  Kalau tindakan tidak diambil... 

Datuk Haji Mohamad bin Haji Aziz [Sri Gading]:  Bukit Mertajam, ikut arahanlah. 

Tuan Yang di-Pertua: Cukup sudah. Saya sudah buat keputusan...  [Disampuk]  Bukti 

Mertajam sila duduk. 

Beberapa Ahli:  [Menyampuk] 

Tuan Yang di-Pertua:  Yang lain diam ya.  Sila. 

 

5. Dato’ Chor Chee Heung [Alor Star] minta Menteri Perdagangan Antarabangsa dan 
Industri menyatakan, berapa buah negara yang telah menandatangani Free Trade Agreement 
iaitu FTA, dengan Malaysia dan sama ada negara kita mampu menghadapi persaingan yang 
sengit dalam suasana perdagangan WTO. 
 

Setiausaha Parlimen Kementerian Perdagangan Antarabangsa dan Industri [Datin 
Paduka Dr. Tan Yee Kew]:  Tuan Yang di-Pertua, izinkan saya menjawab soalan daripada Ahli 

Yang Berhormat bagi Alor Star bersama soalan Ahli Yang Berhormat bagi Pontian bertarikh 6 

November, pada hari ini kerana ia menyentuh perkara yang berkaitan. 

Tuan Yang di-Pertua:  Ya, sila 

Datin Paduka Dr. Tan Yee Kew:  Tuan Yang di-Pertua, pada masa ini Malaysia telah 

memuktamadkan sejumlah dua FTA di peringkat dua hala dan dua di peringkat antara ASEAN 

dengan rakan perdagangan dialog ASEAN. Di peringkat dua hala, Malaysia telah 

menandatangani FTA dengan Jepun pada 13 Disember 2005 dan Program Laksana Awal atau 

Early Harvest Program dengan Pakistan pada 1 Oktober 2005.   

Berhubung FTA yang dirundingkan antara ASEAN dengan rakan perdagangan dialog di 

bawah kerangka kerjasama ekonomi komprehensif antara ASEAN dengan Republik Rakyat 

China, Malaysia menandatangani perjanjian mengenai perdagangan barangan pada 20 Julai 

2005 dan perjanjian mengenai perdagangan perkhidmatan pada 14 Januari 2007. Antara ASEAN 

dengan Republik Korea, Malaysia menandatangani perjanjian perdagangan barangan pada 13 

Disember 2005.   

Tuan Yang di-Pertua, mengenai faktor yang dijadikan asas rundingan FTA, terdapat 

beberapa perkara asas yang tidak boleh ditolak ansur atau tidak boleh dirundingkan supaya 

kedudukan dan kepentingan negara terus terjamin. Perkara-perkara tersebut termasuk yang 

pertama, dasar dan peraturan yang melibatkan misi nasional. Yang kedua adalah hak kedaulatan 

negara atau dengan izin, sovereign rights untuk merumus dan melaksanakan dasar-dasar 

tertentu negara untuk kepentingan rakyat dan negara. 

 Yang ketiga, apa juga perkara-perkara yang kerajaan berhak untuk melaksanakan 

selaras dengan peraturan pelbagai hala seperti dalam WTO, untuk tujuan-tujuan tertentu seperti 

objektif sosial ekonomi.  

Penilaian terhadap sesuatu rundingan FTA lazimnya mengambil kira antaranya, akses  

pasaran yang lebih baik untuk eksport barangan dan perkhidmatan Malaysia. Suasana pelaburan 

kondusif yang mengekalkan Malaysia sebagai lokasi pelaburan yang kompetitif serta faedah 

daripada kerjasama teknikal dan bina upaya yang dapat membantu dan mengukuhkan industri 

tempatan. Bagi menjaga kepentingan negara serta menangani impak persaingan import ke atas 

industri tempatan, kerajaan mengamalkan pendekatan-pendekatan seperti liberalisasi sektor-

sektor barangan dan perkhidmatan Malaysia dilakukan dengan secara beransur-ansur atau 

secara progressive liberalization, dengan izin, mengikut kemampuan industri-industri tempatan. 

Untuk bersaing dan jangka masa pelaksanaan yang lebih panjang, dan dengan fleksibiliti 

tertentu.  

Yang kedua ialah peruntukan langkah-langkah pelindung, dengan izin, safe guards 

measures, bagi melindungi industri tempatan daripada kemudaratan dan kemasukan import yang 

mendadak 

■ 1110 

Yang ketiga, konsultasi dengan pihak industri dan stakeholders diadakan sebelum dan 

sepanjang proses rundingan oleh kementerian-kementerian dan agensi yang berkaitan.   

Sekian, terima kasih. 

Tuan Yang di-Pertua:  Ya, Alor Star. 

Dato' Chor Chee Heung [Alor Star]: Tuan Yang di-Pertua, terima kasih Yang 

Berhormat Setiausaha Parlimen. Mengenai FTA, saya ingin bertanya pada Yang Berhormat 

Setiausaha Parlimen. Apakah kedudukan yang menandatangani FTA di antara Malaysia dan juga 

Amerika Syarikat? Sebab saya difahamkan terdapat beberapa isu yang masih tidak dapat 

diselesaikan.  Kemungkinan di antara isu-isu yang tidak dapat diselesaikan adalah isu seperti di 

mana Yang Berhormat sendiri kata tidak boleh bertolak ansur langsung. Apakah dengan 

menandatangani FTA di antara Malaysia dan Amerika Syarikat ini merupakan satu agenda yang 

diberikan keutamaan?  Sekian, terima kasih. 

Datin Paduka Dr. Tan Yee Kew: Tuan Yang di-Pertua, rundingan FTA Malaysia dan US 

masih dijalankan dan rundingan keenam baru diadakan pada bulan April di US dan memang kita 

menghadapi beberapa isu yang masih belum dapat diselesaikan. Ini termasuk isu berkenaan 

perkhidmatan kewangan, hak harta intelek dan juga dasar persaingan and isu perolehan 

kerajaan dan isu buruh.   

Walaupun kita menghadapi masalah-masalah seperti ini, ini tidak bermakna kita tidak 

boleh meneruskan perundingan.  Isu-isu yang kita anggap tidak boleh bertolak ansur, kita akan 

ketepikan buat sementara dan kita akan meneruskan rundingan isu-isu yang kita ada 

persefahaman. Kita harus meneruskan rundingan memandangkan begitu pentingnya 

perdagangan US kepada negara kita.   

Untuk makluman Ahli-ahli Yang Berhormat, Amerika Syarikat merupakan rakan dagang 

dan dasar eksport terbesar di Malaysia dengan nilai dagangan dua hala mencecah RM170 bilion 

dan eksport berjumlah RM110 bilion pada tahun 2006. Dari segi pelaburan pula, Amerika 

Syarikat merupakan sumber pelaburan asing yang terbesar bagi Malaysia pada tahun 2000 

hingga Jun 2007 dengan nilai pelaburan berjumlah RM25 bilion. Jadi walaupun kita ada masalah, 

kita akan terus berunding dan setakat ini kita sedang menjalankan rundingan melalui e-onference 

dan juga melalui e-mel untuk perbincangan isu-isu  teknikal.  Sekian, terima kasih.  

Dato' Mahadzir bin Mohd. Khir [Sungai Petani]: Terima kasih Tuan Yang di-Pertua 

memberi peluang kepada saya.  Cuma soalan saya, apabila berlakunya FTA ini nanti, apakah 

impak ke atas perdagangan negara kita? Khususnya barang-barang tempatan kita. Dengar 

khabar bahawa kita akan terpaksa naikkan harga barang-barang tempatan, kalau ini berlaku.   

Keduanya saya dapati dalam perundingan ini, nampaknya pihak Malaysia selalunya 

diperbudak-budakkan. Benar atau tidak? Ini yang saya dapat cerita-cerita di mana pihak Amerika 

dengan izin masih dianggap mempunyai the upper hand dalam rundingan ini. Jadi, sejauh 

manakah pada pandangan Yang Berhormat bahawa sekiranya berlaku FTA, kita akan banyak 

kerugian dalam apa perdagangan sekali pun.  Terima kasih.  

Datin Paduka Dr. Tan Yee Kew: Tuan Yang di-Pertua, saya ucapkan terima kasih 

terhadap prihatin Yang Berhormat dari Sungai Petani terhadap isu-isu FTA, tetapi saya tidak 

boleh setuju bahawa kerajaan dan pegawai kerajaan kita boleh diperbudak-budakkan oleh pihak 

pentadbiran Amerika Syarikat.    

Rundingan FTA melibatkan bukan seorang atau dua pegawai tetapi ramai pegawai dan 

sebelum kita mengadakan rundingan, kita telah menjalankan kajian berkenaan dengan 

faedahnya dan juga viability FTA dengan sesebuah negara dan selepas itu kita telah 

menjalankan sesi konsultasi dengan NGO, pihak perindustrian supaya memastikan perkara-

perkara yang dibangkitkan tidak akan merugikan pihak perindustrian kita. Saya berharap supaya 

Ahli-ahli Yang Berhormat ada keyakinan terhadap kemampuan pegawai-pegawai kerajaan kita 

dan juga wakil-wakil kita untuk perundingan.  

Walaupun, ada beberapa pihak yang menyuarakan kebimbangan mereka bahawa harga 

barangan tempatan akan naik ataupun kita tak mampu bersaing dengan negara lain, tetapi 

memandangkan faedah yang kita akan dapat dengan adanya FTA dengan negara Amerika 

Syarikat, saya rasa adalah wajar kita meneruskan rundingan FTA dengan US.  Faedah yang 

akan diperoleh dalam FTA ini termasuk peningkatan eksport bagi tekstil dan pakaian, barangan 

getah, kayu-kayan, seramik, elektronik dan pertanian.   

Untuk makluman Ahli Yang Berhormat, kadar duti semasa bagi produk-produk tersebut 

ini di Amerika adalah antara 5% hingga 32%.  Dengan adanya FTA, cukai import akan dapat 

diturunkan dan kita akan dapat menambahkan eksport kita ke negara US. Melalui perjanjian ini 

juga akan meningkatkan aliran pelaburan dari Amerika Syarikat khususnya dalam industri-industri 

digalakkan seperti bioteknologi serta penyelidikan dan pembangunan dalam sektor-sektor 

teknologi tinggi. Di bawah aktiviti kerjasama, perjanjian ini akan dapat membantu meningkatkan 

pindah upaya dalam bidang perlindungan hak harta intelek, prosedur kastam dan perdagangan 

elektronik.  Ini adalah sebab-sebab mengapa kerajaan memulakan rundingan dengan US. Kita 

berharaplah dalam suatu jangka masa yang akan datang, kita boleh mencapai kata sepakat dan 

dapat memuktamadkan rundingan ini.  Sekian, terima kasih. 

 
6. Datuk Bung Moktar bin Radin [Kinabatangan] minta Menteri Kesihatan menyatakan 
tentang langkah-langkah yang telah diambil dalam memastikan kelancaran operasi-operasi di 
pusat-pusat kesihatan seluruh negara terutamanya bagi daerah luar bandar seperti Tongod dan 
Kinabatangan. 
 

Timbalan Menteri Kesihatan [Datuk Dr. Abdul Latiff bin Ahmad]: Tuan Yang di-

Pertua, pusat-pusat kesihatan luar bandar termasuk di Tongod dan juga Kinabatangan 

sememangnya menyediakan perkhidmatan pesakit luar, penjagaan kesihatan ibu dan anak-anak 

serta perkhidmatan pergigian.  Sehingga Disember 2006, terdapat 82 buah klinik kesihatan dan 

189 klinik desa yang menyediakan perkhidmatan kesihatan ini kepada masyarakat khususnya di 

negara Sabah. Langkah-langkah akan terus diambil bagi memastikan kelancaran operasi atau 

perkhidmatan kesihatan merangkumi dua aspek utama iaitu memenuhi keperluan sumber 

manusia serta memperbaiki proses kerja di fasiliti-fasiliti berkenaan.  Sekian. 

Datuk Bung Moktar bin Radin [Kinabatangan]: Terima kasih Tuan Yang di-Pertua.  

Kita memang mengalu-alukan langkah daripada kementerian ke arah untuk melihat bahawa 

masyarakat luar bandar pun perlu kesihatan dan kita percaya  Tuan Yang di-Pertua, kekuatan 

sebuah negara adalah bergantung kepada sejauh mana sihat masyarakatnya.   

 Jadi memandangkan Kinabatangan ini satu kawasan yang besar dan prasarana jalannya 

pun dalam keadaan yang tidak baik.  Jadi memang menjadi kesukaran bagi pihak masyarakat 

luar bandar ini untuk keluar, untuk mendapat khidmat kesihatan ini.  Jadi perlu dipertingkatkan 

lagi kalau boleh operasi untuk memberi khidmat luar kepada masyarakat luar bandar khususnya 

di daerah ini supaya dapat dipertingkatkan.  Terima kasih Tuan Yang di-Pertua.  

Datuk Dr. Abdul Latiff bin Ahmad: Terima kasih Yang Berhormat Kinabatangan.  Saya 

sebenarnya sudah pun pergi ke tempat-tempat yang dimaksudkan oleh Yang Berhormat 

Kinabatangan. Cuma di Sabah ini kita memang kekurangan kakitangan, umpamanya pegawai 

perubatan hanya 50% sahaja diisi.   

Di Tongod sepatutnya ada pegawai perubatan di Klinik Kesihatan Tongod, tapi pegawai 

kesihatan yang ada hanya satu di Kinabatangan, tapi di Hospital Kinabatangan ada empat 

pegawai perubatan.  Mereka dilengkapkan dengan paramedik umpamanya penolong pegawai 

perubatan dua orang, staff nurse ada empat orang, jadi proses harian perjalanan untuk menjaga 

kesihatan di luar masih berjalan.  Sebab itu Yang Berhormat Menteri telah pun mengeluarkan 

arahan dua bulan yang lepas, pegawai-pegawai perubatan dari Sabah diwajibkan berkhidmat di 

Sabah minima dua tahun. 

Jadi Tuan Yang di-Pertua, saya mintalah kawan-kawan, kadang-kadang masalahnya 

orang Sabah pun tidak mahu balik Sabah. Jadi kalau ada rakyat Sabah yang tidak mahu balik 

Sabah jangan pula Ahli-ahli Yang Berhormat pergi jumpa menteri supaya merayu supaya mereka 

ini dikecualikan berkhidmat di negeri mereka sendiri.  Terima kasih. 

Dr. Mohd. Hayati bin Othman [Pendang]:  Terima kasih Tuan Yang di-Pertua.  Kita 

tahu di bawah pusat kesihatan ada Klinik Desa dan Klinik Desa ini biasanya dikendalikan oleh 

jururawat desa.  Banyak masalah yang timbul terutama di kawasan luar bandar adalah, jururawat 

desa ini terpaksa attend ataupun mengendalikan kes-kes bersalin di luar bandar. 

Apa yang sering berlaku dan saya pernah berpengalaman sendiri apabila bapa kepada 

ibu yang hendak bersalin itu, dia pergi pada tengah malam ke Klinik Desa tersebut dan 

membawa jururawat itu dan ada di antara mereka itu telah dianiayai. Ini pernah berlaku. 

Soalan saya, apakah syarat-syarat kepada panggilan untuk jururawat desa ini supaya 

mereka tidak dikenakan tindakan disiplin kalau mereka tidak pergi attend bersalin itu, mereka 

akan dikenakan tindakan.  Kalau mereka hendak ikut, hanya suami sahaja yang datang terpaksa 

naik motor dengan suami isteri ibu yang hendak bersalin itu.  Jadi syarat-syarat yang dikenakan 

kepada setiap panggilan kepada jururawat desa itu untuk attend kepada kes-kes ini.  

Terima kasih. 

Datuk Dr. Abdul Latiff bin Ahmad:  Terima kasih Tuan Yang di-Pertua, soalan 

tambahan daripada Pendang.  Kita ada SOP dengan izin, Standard Operating Procedure kepada 

panggilan-panggilan kecemasan.  Klinik Desa sudah tidak ada jururawat desa ia dipanggil 

jururawat masyarakat (JM) dan sekarang kita lengkapkan tiap-tiap Klinik Desa ada dua jururawat 

masyarakat dan mereka memang bertugas on call 24 jam selang sehari dan tidak ada 

kelengkapan ambulan yang biasanya.   

Kelahiran-kelahiran normal seperti kelahiran biasa di kampung setelah mereka mendapat 

rawatan antenatal biasanya adalah kelahiran yang terancang.  Jarang sangat kelahiran-kelahiran 

yang bersifat kecemasan yang terpaksa jururawat masyarakat ini keluar daripada klinik. Jadi 

kalau keperluan untuk merawat kelahiran-kelahiran biasa, biasanya akan dirujuk kepada bukan 

klinik desa, tetapi kepada klinik kesihatan.  Terima kasih. 

 

7. Datin Seri Dr. Wan Azizah binti Wan Ismail [Permatang Pauh] minta Menteri 
Pembangunan Wanita, Keluarga dan Masyarakat menyatakan: 
 

(a) bilakah Dasar Wanita Negara yang baru akan diumumkan dan apakah 
pengisian utama di dalam dasar tersebut; dan  

 
(b) nyatakan tahap atau peratusan penglibatan wanita dalam kepimpinan di 

negara ini dan berikan contoh. 
 

 Setiausaha Parlimen Kementerian Pembangunan Wanita, Keluarga dan Masyarakat 
[Datin Paduka Chew Mei Fun]: Tuan Yang di-Pertua, Kementerian Pembangunan Wanita, 

Keluarga dan Masyarakat telah selesai menyediakan draf Dasar Wanita Negara dan kini sedang 

dalam proses menggubal Pelan Tindakan Pembangunan Wanita.  Draf Dasar Wanita Negara dan 

Pelan Tindakan Pembangunan Wanita dijangka dapat dibentangkan untuk pertimbangan Jemaah 

Menteri pada akhir tahun ini. 

 DWN dan PTPW yang baru ini akan diumumkan dan dilaksanakan setelah mendapat 

persetujuan daripada kerajaan. Untuk makluman Ahli Yang Berhormat, pengisian DWN 

mengambil kira isu, peluang, cabaran dan persekitaran masa kini dan yang akan datang 

berteraskan antaranya Perlembagaan Persekutuan dan Prinsip Rukun Negara. 

 Dasar ini mendukung prinsip tiada diskriminasi berasaskan gender seperti yang 

termaktub dalam Konvensyen Penghapusan Segala Bentuk Diskriminasi Terhadap Wanita atau 

dikenali sebagai CEDAW, Deklarasi dan Pelan Tindakan Beijing dan Matlamat Pembangunan 

Milenium. Dasar Wanita Negara berhasrat menjamin pembangunan dan pengupayaan wanita 

dengan mengarusperdanakan kepentingan wanita untuk mencapai potensi mereka sepenuhnya 

dalam perancangan dan pembangunan negara. 

 Tahap penglibatan kepimpinan wanita dalam pelbagai bidang dan sektor di negara ini 

semakin meningkat sejak negara mencapai kemerdekaan.  Pada umumnya, bilangan wanita di 

peringkat pembuat keputusan telah meningkat walaupun belum mencapai angka 30% 

sebagaimana dasar yang telah ditetapkan oleh kerajaan. 

 Umpamanya pelantikan senator wanita di Dewan Negara telah meningkat daripada 18% 

pada tahun 1990 kepada hampir 30% pada tahun 2007.  Perwakilan di Dewan Rakyat meningkat 

daripada kira-kira 5% pada tahun 1990 kepada 9.6% pada tahun 2004. Di sektor awam, 

peratusan wanita yang memegang jawatan utama sektor awam iaitu JUSA telah meningkat 

daripada kira-kira 18% pada tahun 2004 kepada 24.6% pada tahun 2006.  Sekian, terima kasih. 

 Datin Seri Dr. Wan Azizah binti Wan Ismail [Permatang Pauh]:  Terima kasih Tuan 

Yang di-Pertua. Soalan tambahan. Saya ingin mengetahui berapakah peruntukkan kementerian 

untuk melaksanakan dasar-dasar tersebut dan soalan yang satu lagi ialah mengikut laporan 

akhbar Harian Metro melaporkan kes rogol telah meningkat.  Mengikut statistik pihak polis, pada 

lima bulan pertama sebanyak 52 kes rogol dilaporkan pada tahun 2006 dan 96 kes adalah di 

mana perogol melibatkan remaja. 

 Jadi dalam kita melihat penderaan dan keganasan terhadap wanita, kempen yang telah 

dilancarkan oleh Yang Berhormat Menteri secara besar-besaran telah dilakukan, namun 

mengapakah trend keganasan meningkat dan apakah ini menunjukkan kempen telah gagal, dan 

Dasar Pembangunan Wanita tidak mencapai matlamatnya dan apakah langkah-langkah segera 

pihak kementerian yang telah dirancang dan telah dilaksanakan untuk menangani masalah ini.  

Terima kasih.  

 Datin Paduka Chew Mei Fun:  Tuan Yang di-Pertua, mengenai peruntukkan untuk 

melaksanakan Dasar Wanita Negara ini, oleh kerana dasar ini belum pun diluluskan oleh Jemaah 

Menteri, oleh itu tidak dapatlah saya jawab.  Namun begitu, untuk melaksanakan Dasar Wanita 

Negara atau program-program yang akan meningkatkan kedudukan wanita, kita telah pun 

diperuntukkan oleh kementerian yang sedia ada, kita akan gunakan peruntukkan yang sedia ada 

untuk melaksanakan. 

 Mengenai kes rogol dan trend keselamatan yang semakin membimbangkan ini, 

kementerian selalunya mengadakan perbincangan dan bekerjasama dengan pihak polis dan 

pihak Kementerian Keselamatan Dalam Negeri  supaya kita dapat mencari satu pendekatan bagi 

menyelesaikan atau mengatasi masalah-masalah yang sebegini.  Sekian, terima kasih. 

■ 1130 
Puan Chong Eng [Bukit Mertajam]: Terima kasih Tuan Yang di-Pertua. Di sini kita 

katakan kita ada Dasar Wanita Negara yang baru itu bermaksudnya kita sebenarnya sudah ada 

satu dasar wanita, memang kita sudah ada pada tahun 1990. 

Jadi semasa kita mengadakan satu dasar yang baru, saya rasa harus kita membuat 

penilaian ke atas dasar yang lama, berapakah kita telah capai.  Apa rancangan ataupun dasar di 

dalam yang lama itu apa yang telah dilaksanakan dan apa yang belum dilaksanakan.  Apakah 

perbezaannya di antara yang baru dengan yang lama?  Kerana yang saya lihat di dalam Pelan 

Tindakan Wanita yang disediakan pada tahun 1990 sampai sekarang masih banyak tindakan 

yang tidak dilaksanakan terutamanya pusat jagaan kanak-kanak flexi hours, ini yang begitu basic 

tetapi masih tidak dilaksanakan. 

Jadi saya meminta penjelasan apa yang perbezaannya di antara yang baru dengan yang 

lama ataupun ini hanya satu old wine in a new bottle, seperti tindakan strategik sekarang kerana 

ada Perdana Menteri yang baru jadi ada Pelan Tindakan Pendidikan Tinggi yang baru, Pelan 

Tindakan Pelajaran yang baru tapi adakah ia sama sahaja. 

Tuan Yang di-Pertua:  Baik, cukup. 
Datin Paduka Chew Mei Fun:  Tuan Yang di-Pertua, Dasar Wanita Negara yang akan 

diumumkan atau sekarang pada peringkat draf ini adalah berdasarkan dengan Dasar Wanita 

Negara yang lama dan kita menambah baik supaya ia selaras dengan pembangunan terkini. 

Mengenai apa itu perubahan yang telah kita dapat mencapai ini termasuk pindaan 

Perlembagaan Negara iaitu dua golongan yang beri kedudukan yang saksama kepada gender.  

Selain daripada itu banyak akta-akta pun telah dipinda supaya tidak menimbulkan masalah 

diskriminasi terhadap wanita. 

Mengenai mewujudkan taska yang cukup untuk beri satu environment yang kondusif 

kepada wanita.  Suka saya di sini untuk memaklumkan sebenarnya kementerian telah ambil 

banyak langkah-langkah supaya untuk menambah lagi bilangan taska termasuk taska komuniti 

yang telah kita bermula untuk menubuhkan pada tahun 2006 dan telah pun kerajaan membuat 

satu keputusan untuk menambah 10 buah taska komuniti setiap tahun . 

Selain daripada itu pindaan Akta Taman Asuhan Kanak-kanak yang telah diluluskan oleh 

Dewan Negara dan Dewan Rakyat juga akan memudahkan permohonan lesen pengusaha taska.  

Ini akan beri kemudahan untuk lebih ramai lagi untuk mewujudkan atau menubuhkan 

perkhidmatan taska.  Dengan kerjasama yang erat dengan PPD kita juga akan beri kelonggaran 

atau kemudahan untuk pengusaha-pengusaha untuk dapat lesen.  

Selain daripada itu geran pelancaran untuk sektor awam untuk menubuhkan taska di 

tempat kerja telah pun ditambah dari RM50,000 ke RM80,000.  Baru-baru ini kementerian juga 

telah beri subsidi kepada pegawai yang bekerja dengan sektor awam yang mana pendapatan 

mereka di bawah RM2,000 sebulan jika mereka hantar anak mereka taska tempat kerja yang 

diwujudkan oleh sektor awam mereka akan dapat subsidi dari kerajaan.  

Dengan adanya langkah ini kita dapati ia akan mewujudkan keperluan yang lebih dan 

beri tekanan kepada sektor awam supaya sektor awam ini akan mewujudkan taska di tempat 

kerja.  Dengan inilah kita akan beri satu alam sekitar yang kondusif kepada wanita.  Sekian, 

terima kasih.  

Tuan Yang di-Pertua: Ahli-ahli Yang Berhormat saya tamatkan sekarang sesi saja soal 

jawab lisan pada pagi ini. 

 

[Masa untuk pertanyaan-pertanyaan bagi Jawab Lisan telah tamat] 
 

 

USUL MENANGGUHKAN MESYUARAT DI BAWAH 
PERATURAN MESYUARAT 18(1) 

 
PENGGUGURAN PERTUDUHAN TERHADAP  

AHLI DEWAN UNDANGAN NEGERI PELABUHAN KLANG 
 
11.35 pagi  

Tuan Lim Kit Siang [Ipoh Timor]:  Terima kasih Tuan Yang di-Pertua, saya berdiri di 

bawah Peraturan Mesyuarat 18(1) untuk kemukakan usul ini.  
Bahawa Dewan ini di bawah Peraturan Mesyuarat 18(1) memberi laluan kepada Ketua 

Pembangkang Yang Berhormat Lim Kit Siang untuk membawa satu usul berkenaan perkara 

tertentu, kepentingan orang ramai dan berkehendak disegerakan iaitu pengguguran 37 tuduhan 

secara luar biasa terhadap Ahli Dewan Undangan Negeri Pelabuhan Klang, Datuk Zakaria Md. 

Derus serta lima rakan kongsi perniagaannya di bawah Akta Syarikat 1965.  

Ini merupakan tamparan terbaru dalam tempoh dua bulan sebelum perayaan ulang tahun 

kemerdekaan ke-50 pada 31 Ogos 2007, yang mengecaikan kepercayaan orang ramai dalam 

kebebasan integriti dan profesionalisme institusi-institusi negara yang membangkitkan persoalan 

yang semakin meningkat daripada rakyat Malaysia terhadap apa yang silap dengan pembinaan 

negara kita.  

Kegagalan untuk memberi penerangan yang memuaskan hati terhadap 37 tuduhan 

terhadap Zakaria telah mengukuhkan persepsi orang ramai bahawa terdapat mereka yang 

berkuasa dari segi politik di negara ini yang menikmati hak-hak istimewa dan imuniti sehingga 

undang-undang yang dikenakan ke atas mereka adalah berbeza daripada undang-undang biasa 

yang dikenakan terhadap rakyat Malaysia yang lain. Ini merupakan satu tamparan terhadap 

keyakinan orang ramai dan para pelabur dalam kedaulatan undang-undang kita, khususnya 

dalam kecekapan menjunjung undang-undang dan ketenteraman serta pentadbiran kehakiman 

yang adil di mana ianya telah mencapai tahap yang semakin kritikal kerana berlakunya insiden-

insiden termasuk: 

(i) siasatan-siasatan polis yang cuai dalam kes jenayah dan juga 

pendakwaan yang cuai sehingga menyebabkan ramai tertuduh yang 

dikenakan dakwaan jenayah serius dibebaskan tanpa defence being 

called, 

(ii) penangguhan yang lama oleh para hakim untuk menyampaikan ground 

of judgments dalam satu kes yang memakan masa sembilan tahun tiga 

bulan dan seorang hakim Mahkamah Persekutuan mempunyai 33 

ground of judgments untuk kes jenayah dan sivil sejak menjadi hakim 

Mahkamah Tinggi; dan 

(iii) krisis perlembagaan selama tujuh bulan terhadap pelantikan hakim 

besar yang baru dan menandakan keperluan segera untuk diadakan 

pembaharuan kehakiman yang melibatkan satu Suruhanjaya Kehakiman 

memberi cadangan terhadap pelantikan dan kenaikan pangkat hakim. 

Sekian, terima kasih.          

Tuan Yang di-Pertua:  Ahli-ahli Yang Berhormat, saya telah menerima satu pemberitahu 

usul di bawah Peraturan Mesyuarat 18(1) daripada Ahli Yang Berhormat kawasan Ipoh Timor 

pada hari Isnin 27 Ogos 2007. Teks usul itu adalah seperti yang dibacakan oleh Ahli Yang 

Berhormat sebentar tadi.     

Bagi membolehkan perkara ini ditimbangkan oleh Majlis Mesyuarat, pada hari ini saya 

sebagai Tuan Yang di-Pertua hendaklah berpuas hati bahawa perkara yang dibangkitkan oleh 

Ahli Yang Berhormat sebentar itu tadi memenuhi tiga syarat: 

(i) bahawa perkara itu tertentu; 

(ii) bagi kepentingan orang ramai; dan 

(iii) ia berkehendak disegerakan. 

Saya telah meneliti perkara ini dan saya dapati bahawa perkara ini  perkara tertentu.  

Kepentingan orang ramai, ini adalah juga mempunyai kepentingan orang ramai.  Berkehendak 

disegerakan, perkara ini tidak perlu disegerakan.   

Saya difahamkan bahawa keputusan untuk menggugurkan pertuduhan itu dan 

mengenakan kompaun sudah pun diselesaikan dan dilaksanakan.  Oleh yang demikian, saya 

menolak usul ini di bawah Peraturan Mesyuarat 18(2).   

RANG UNDANG-UNDANG  
 

RANG UNDANG-UNDANG KESATUAN SEKERJA (PINDAAN) 2007 
 
11.40 pagi 
 Timbalan Menteri Sumber Manusia [Datuk Abdul Rahman bin Bakar]:  Tuan Yang di-

Pertua, saya terlebih dahulu ingin merakamkan setinggi-tinggi penghargaan tahniah dan syabas 

kepada semua anggota-anggota Parlimen, Ahli-ahli Parlimen kerana memberikan pandangan 

dan juga perhatian yang begitu baik serta menarik dalam perbahasan Rang Undang-undang 

Kesatuan Sekerja.  Namun demikian, terdapat isi-isi perbahasan dan pandangan yang 

menyeleweng dan tiada kaitan dengan rang undang-undang. 

 
[Timbalan Yang di-Pertua (Datuk Dr. Yusof bin Yacob) mempengerusikan Mesyuarat] 
 

 Sebagaimana dalam lampiran kertas biru rang undang-undang yang diedarkan di Dewan 

Rakyat 30/2007 menekankan tentang perkara-perkara mengenai kesatuan sekerja dan untuk 

menjelaskan sekali lagi di dalam Dewan yang mulia ini, bahawa tujuan utama rang undang-

undang ini adalah untuk mengemas kini, menambah baik dan menjelaskan lagi peruntukan-

peruntukan yang terdapat dalam Akta 262 Rang Undang-undang Kesatuan Sekerja kerana kita 

sedia maklum bahawa Rang Undang-undang Kesatuan Sekerja ini merupakan satu rang undang-

undang yang begitu lama iaitu semenjak 1959. Oleh hal yang demikian memang sesuai dan 

munasabah untuk kita jelaskan bagi membuang perkara-perkara yang samar-samar. Juga adalah 

untuk menitik beratkan perkara-perkara ataupun perkembangan-perkembangan semasa bagi 

penguatkuasaan dan juga kepentingan kesatuan itu sendiri.   

Rang undang-undang ini bersifat kompetitif, bersifat berdaya saing.  Kita tak nak lihat 

bahawa kedudukan Kesatuan Sekerja tidak bersifat daya saing ataupun tertinggal.  Lebih-lebih 

lagi dalam negara kita yang pembangunannya kelihatan begitu meningkat, menarik dan 

kedudukan negara bertambah baik dari masa ke semasa.  Kita juga sedar bahawa rang undang-

undang ini adalah untuk mewujudkan perjalanan kesatuan yang lebih lancar, yang lebih mesra 

yang boleh kita jalinkan hubungan yang bersifatkan tripartite antara kerajaan, antara majikan, 

antara pekerja.  Jadi rang undang-undang ini lebih bersifat untuk berkongsi pemikiran, berkongsi 

kebolehan, berkongsi kepandaian dalam usaha kita memajukan negara.  Kita sedar bahawa 

jumlah pekerja kita dalam swasta mahupun kerajaan agak besar iaitu kira-kira 11.58 orang.   

Maka titik peluh mereka, titik peluh pekerja ini sangat bermakna, sangat dihargai oleh 

pemerintah, oleh kerajaan.  Adalah tidak benar sama sekali jika titik peluh ini diganggu gugat oleh 

tohmahan-tohmahan, tuduhan-tuduhan, oleh sesetengah pihak bahawa kerajaan tidak 

menghargai titik peluh pekerja-pekerja.  Sebagaimana yang kita maklum dan kita tahu telah 

banyak usaha dilakukan untuk kepentingan dan kedudukan, kepentingan pekerja-pekerja sama 

ada dalam sektor awam mahupun dalam sektor swasta. 

 Timbalan Yang di-Pertua [Datuk Dr. Yusof bin Yacob]:  Yang Berhormat, Ipoh Barat 

Bangun. 

 Tuan M. Kula Segaran [Ipoh Barat]:  Minta penjelasan sedikit. 

 Datuk Abdul Rahman bin Bakar:  Sila. 

 Timbalan Yang di-Pertua [Datuk Dr. Yusof bin Yacob]:  Ya, sila Ipoh Barat. 

 Tuan M. Kula Segaran [Ipoh Barat]: Terima kasih Tuan Yang di-Pertua. Yang 

Berhormat Timbalan Menteri, dari 11,500,000 orang pekerja di negara ini, yang dikatakan oleh 

Yang Berhormat angka yang diberi oleh Yang Berhormat Timbalan Menteri, boleh Yang 

Berhormat sahkan, saya ada tanya semalam, berapakah di antara mereka ini menjadi ahli di 

dalam kesatuan sekerja di Malaysia dan apakah tindakan yang diambil oleh kementerian supaya 

lebih ramai orang dapat menjadi ahli supaya hak-hak mereka dapat dijagai dengan betul. 

 Datuk Abdul Rahman bin Bakar:  Jumlah mereka yang menjadi ahli dalam kesatuan 

sekerja adalah sebanyak 808,000 orang.  Kita sedar bahawa ramai lagi yang tidak jadi ahli tapi 

dasar dan cara kita tidak memaksa untuk pekerja menjadi ahli.  Ada juga pekerja-pekerja yang 

bekerja sendiri umpamanya petani, peladang, nelayan, penternak, bekerja sendiri yang tidak 

perlu menjadi ahli.  Menjadi ahli kesatuan merupakan satu cara dan kaedah bagi menentukan 

urusan kepentingan mereka itu dijamin ataupun dikendalikan oleh persatuan-persatuan.  

Memang benar bukan semua pekerja menjadi ahli tetapi kita menggalakkan agar semua pekerja 

menjadi ahli Kesatuan Sekerja.  Tuan Yang di-Pertua… 

 Datuk Haji Ismail bin Haji Abd. Muttalib [Maran]:  Mencelah. 

 Timbalan Yang di-Pertua [Datuk Dr. Yusof bin Yacob]:  Baik.  Ya Maran sila.   

 Datuk Haji Ismail bin Haji Abd. Muttalib [Maran]:  Terima kasih Tuan Yang di-Pertua.  

Terima kasih Timbalan Menteri.  Saya ucapkan terima kasih, tahniah kepada kerajaan terutama 

kementerian ini kerana berusaha untuk meminda Akta Kesatuan Sekerja ini dengan tujuan untuk 

mewujudkan, mengeratkan perhubungan antara pekerja dengan majikan dan juga kerajaan.  

Saya hendak bertanya dengan Timbalan Menteri, di sesetengah negara kadang-kadang 

persatuan sekerjanya jadi tekanan kepada kerajaan bahkan boleh menggugat kerajaan akibat 

rasa tidak puas hati mereka terhadap sistem kerja dan sebagainya dan saya hendak bertanya 

dengan kerajaan atau Timbalan Menteri, bagaimana Jabatan Kesatuan Sekerja ini, menjalankan 

tindakan atau usaha untuk mendidik kesatuan sekerja supaya mereka mematuhi peraturan 

kerana saya bimbang apabila semakin ramainya pekerja-pekerja ini berdaftar dengan kesatuan 

sekerja dan akhirnya menjadi kesatuan-kesatuan yang seperti berlaku di negara-negara luar 

yang menjadi tekanan kepada kerajaan dan satu lagi kalaulah ada terdapat persatuan sekerja 

yang pernah melanggar peraturan dan sebagainya, sehingga tahun 2006 ataupun daripada 

tahun 2001 hingga 2006, berapakah jumlah kesatuan sekerja yang telah dikenakan tindakan 

ataupun diambil tindakan oleh kerajaan?  Terima kasih Tuan Yang di-Pertua. 

 Datuk Abdul Rahman bin Bakar:  Yang Berhormat Maran.  Bukan Marang, Maran, dia 

tidak ada “G”, saya ada “G”, dia ada “N” sahaja.  [Ketawa].  Memang benar bahawa di 

sesetengah negara, pekerja ini merupakan tekanan kepada kerajaan tetapi alhamdulillah di 

negara kita pekerja bukan memberi tekanan kepada kerajaan tetapi pekerja memberikan 

sumbangan yang tidak ternilai kepada pembangunan dan juga produktiviti negara itu sendiri.  

Memang kita dengar saban masa saban ketika di negara-negara maju sekali pun protes pekerja 

terhadap kerajaan begitu besar.   

Namun demikian, disebabkan Kementerian Sumber Manusia melalui Jabatan Hal Ehwal 

Kesatuan Sekerja ataupun JHEKS telah pun mengadakan pelbagai usaha seperti mengadakan 

seminar, pemahaman, mengurus tadbir, memberikan tunjuk ajar, maka kita dapati kesatuan 

sekerja yang ada dalam Malaysia yang berjumlah 639 sehingga 24 Ogos 2007 dapat 

melaksanakan tugas dengan baik.  Dapat menjalankan kerja-kerja mereka dengan cemerlang 

sekali.  Kita juga sedar bahawa terdapat beberapa kesatuan sekerja yang melanggar peraturan 

dan sebagainya tetapi ianya tidaklah besar, ianya tidaklah menjejaskan produktiviti negara itu 

sendiri.  Tuan Yang di-Pertua, saya juga ingin menjelaskan bahawa rang undang-undang ini 

adalah bertujuan untuk kita… 

 Datuk Ismail Sabri bin Yaakob [Bera]:  [Bangun] 

 Timbalan Yang di-Pertua [Datuk Dr. Yusof bin Yacob]: Yang Berhormat Bera bangun. 

 Datuk Abdul Rahman bin Bakar:  Ya, sila. 

■1150 

 Datuk Ismail Sabri bin Yaakob [Bera]: Tadi Yang Berhormat ada menyebutkan bahawa 

tidak ada paksaan kepada pekerja untuk menjadi ahli kesatuan sekerja, tetapi bagaimana 

keadaannya di mana pekerja ingin menubuhkan kesatuan sekerja tetapi tidak dibenarkan oleh 

pihak majikan.  Ada di beberapa industri, saya difahamkan misalnya di FELDA Plantations 

sendiri. Pihak pekerja ingin menubuhkan kesatuan sekerja tetapi tidak dibenarkan oleh pihak 

majikan. Bagaimana mereka hendak menjadi ahli kesatuan sekerja tersebut sedangkan hendak 

menubuhkan kesatuan sekerja pun tidak boleh.  Jadi, sekarang ini kuasa siapa yang sebenarnya 

dari segi penubuhan kesatuan sekerja, adakah kebenaran majikan ataupun kebenaran dari pihak 

kementerian sendiri dari segi penubuhannya. 

 Datuk Abdul Rahman bin Bakar:  Soalan daripada Yang Berhormat Bera sangat baik.  

Ingin saya jelaskan dalam Dewan yang mulia pada pagi ini bahawa tidak ada sesiapa pun yang 

boleh menghalang orang ataupun pekerja daripada menubuhkan kesatuan sekerja. Mengikut 

Akta Perhubungan Perusahaan 1967, Akta 177 menjelaskan kepada kita di bawah fasal 4:  

“Hak-hak pekerja dan Majikan 

 Tiada sesiapa pun boleh campur tangan dengan menghalang atau 

memaksa seorang pekerja atau seorang majikan dalam menjalankan hak-hak 

untuk menubuh dan membantu penubuhan dan memasuki suatu kesatuan 

sekerja dan untuk menyertai aktiviti-aktiviti yang sah. 

 Tiada kesatuan sekerja pekerja-pekerja dan tiada kesatuan sekerja 

majikan-majikan boleh campur tangan di antara satu sama lain dalam 

penubuhan, perjalanan atau pentadbiran kesatuan sekerja itu. 

 Tiada majikan atau kesatuan sekerja majikan-majikan dan tiada siapa 

pun yang bertindak bagi pihak majikan tersebut atau kesatuan sekerja 

sedemikian boleh menyokong mana-mana kesatuan sekerja pekerja melalui 

kewangan atau lain-lain cara dengan tujuan meletakkannya di bawah kawalan 

atau pengaruh majikan itu atau kesatuan sekerja majikan-majikan itu” 

Yang Berhormat Bera, maknanya termasuk apa yang dicontohkan tadi dan apa yang 

telah dicontohkan semalam oleh satu syarikat yang bernama AirAsia pun tidak berkuasa untuk 

menghalang atau melarang pekerja mereka untuk menubuhkan kesatuan sekerja.  Jika mereka 

menghalang atau mereka tidak membenarkan bererti mereka atau majikan itu bertentangan 

dengan Akta Perhubungan Perusahaan 1967 ini dan mereka boleh dikenakan penalti.  Antara 

penaltinya iaitu, saya ingin bacakan di sini - mana-mana orang yang melanggar apa-apa 

peruntukan akta ini. 

“(b) apa-apa saman perintah atau arahan yang diberikan atau dibuat di 

bawah akta ini adalah melakukan satu kesalahan dan hendaklah apabila 

disabitkan jika tiada penalti yang nyata diperuntukkan dihukum penjara bagi 

tempoh tidak melebihi 2 tahun atau denda dengan tidak melebihi RM5,000 atau 

kedua-duanya sekali” 

Puas hati, Yang Berhormat, ya?  Terima kasih. 

 Timbalan Yang di-Pertua [Datuk Dr. Yusof bin Yacob]:  Yang Berhormat, Ipoh Barat. 

 Datuk Abdul Rahman bin Bakar:  Sila. 

 Tuan M. Kula Segaran [Ipoh Barat]:  Terima kasih, Tuan Yang di-Pertua.  Saya hendak 

tanya mengenai di mana syarikat-syarikat tidak membenarkan penubuhan kesatuan sekerja.  

Saya rasa ini kerap kali berlaku dan yang akhir sekali ialah AirAsia. Walaupun ada undang-

undang yang mengatakan ini adalah satu kesalahan, saya hendak tahu setakat ini ada berapa 

kes atau adakah kes-kes seperti itu telah terjadi di mana tindakan telah diambil.  Jika tindakan 

telah diambil adakah kita mengambil tindakan terhadap mereka dan memenjarakan majikan 

kerana saya percaya kerajaan ragu-ragu mengambil tindakan terhadap AirAsia. 

 Datuk Abdul Rahman bin Bakar: Terima kasih, Yang Berhormat Ipoh Barat. Setakat 

hari ini kita tidak ada menerima apa-apa aduan atau complaint daripada mana-mana pekerja 

AirAsia. Hanya saya baru dengar semalam. Saya minta sama ada AirAsia atau mana-mana 

syarikat yang majikannya menghalang para pekerja untuk menubuhkan kesatuan sekerja boleh 

membuat laporan kepada kita. Kalau Yang Berhormat Ipoh Barat hendak bantu mereka pun 

boleh, tidak ada masalah. Tidak ada kes. Kecuali kalau ada kes diterima kita akan buat tindakan. 

 Tuan M. Kula Segaran [Ipoh Barat]:  Jadi, maknanya akta ini macam “toothless tiger” 

lah.  Dia tidak boleh menggigit langsung kerana setakat ini tidak ada apa-apa tindakan diambil.  

Saya hairan, adakah Yang Berhormat Timbalan Menteri mengesahkan di Dewan ini bahawa 

sejak akta ini digubal lebih kurang 40 tahun dahulu hingga ke hari ini tidak ada satu tindakan pun 

diambil terhadap mana-mana majikan? 

 Datuk Abdul Rahman bin Bakar: Saya bercakap mengenai AirAsia, yang lain-lain 

sudah ada kita ambil tindakan, bukan tidak ada, tetapi kalau Yang Berhormat hendakkan nama-

nama yang telah kita ambil tindakan bolehlah kita majukan nanti. 

 Tuan M. Kula Segaran [Ipoh Barat]:  Yang saya perlukan adalah pengesahan.  Adakah 

tindakan yang telah diambil dan berapa statistiknya, itu sahaja. 

 Datuk Abdul Rahman bin Bakar: Ada. Statistiknya terkeluar sikit sebab kita buat 

kesatuan sekerja - kita akan beri kemudian. 

 Tuan Yang di-Pertua, saya juga hendak menjelaskan di sini bahawa rang undang-

undang ini dimajukan kerana hendak menjalankan pemeriksaan menentukan keanggotaan 

kesatuan dan cantiknya rang undang-undang ini kerana kita ... 

 Timbalan Yang di-Pertua [Datuk Dr. Yusof bin Yacob]:  Yang Berhormat, Ipoh Barat. 

 Tuan M. Kula Segaran [Ipoh Barat]:  Sedikit mengenai AirAsia.  Memandangkan ada 

ura-ura di Dewan ini di mana Ahli-ahli Parlimen mengatakan bahawa pekerja-pekerja AirAsia 

dilarang untuk menubuhkan kesatuan sekerja.  Memandangkan ada perkara itu, adakah 

kementerian akan menyiasat perkara ini dan mengambil tindakan susulan, boleh? 

 Datuk Abdul Rahman bin Bakar:  Boleh, tidak ada masalah.  Puas hati?  Puas hati? 

 Tuan M. Kula Segaran [Ipoh Barat]:  Saya harap tindakan akan diambil.  Jangan kita 

kata... 

 Datuk Abdul Rahman bin Bakar:  Yalah, saya sudah jawab saya akan buat siasatan 

dan tindakan.  Puas hati? 

 Tuan M. Kula Segaran [Ipoh Barat]:  Ya, ya.  Berapa lama tindakan boleh diambil? 

 Datuk Abdul Rahman bin Bakar:  Okey, boleh duduklah.   

 Tuan M. Kula Segaran [Ipoh Barat]:  Akan ambil tindakan, ya? 

 Datuk Abdul Rahman bin Bakar:  Ya.  Bukan tidak dengar sudah tiga kali saya jawab. 

 Datuk Ismail Sabri bin Yaakob [Bera]:  [Bangun] 

 Timbalan Yang di-Pertua [Datuk Dr. Yusof bin Yacob]: Yang Berhormat, Bera 

bangun. 

 Datuk Abdul Rahman bin Bakar:  Ya, sila. 

 Datuk Ismail Sabri bin Yaakob [Bera]: Terima kasih, Yang Berhormat. Kita faham yang 

pekerja boleh mengadu kepada pihak kementerian kalau tidak dibenarkan menubuhkan kesatuan 

sekerja, tetapi dalam masa yang sama kita perlu sedar bahawa bahaya yang akan dihadapi oleh 

pekerja apabila mengadu tentang majikan mereka tidak membenarkan mereka menubuhkan 

kesatuan sekerja.  Selepas itu mungkin mereka akan dibuang kerja dan sebagainya. 

 Jadi, apakah jaminan yang boleh diberikan oleh kementerian jika berlaku perkara ini, 

pekerja tidak akan dianiaya oleh syarikat yang berkaitan? 

 Datuk Abdul Rahman bin Bakar: Ya, memang kita memberikan jaminan bahawa 

pertamanya, kita rahsiakan nama mereka; dan yang keduanya kalau sekiranya ada 

penganiayaan oleh majikan kepada pekerja yang melaporkannya kita ambil tindakan balik 

kepada majikan itu sendiri.  Jadi, tidak usah bimbanglah, ya? 

 Tuan Yang di-Pertua, kita juga berhasrat mewujudkan levi untuk menambahkan dana 

kepada aktiviti-aktiviti serta projek-projek besar dan kecil yang akan dilakukan oleh kesatuan-

kesatuan sekerja.  Hasrat rang undang-undang ini sangat murni kerana antara lainnya juga untuk 

melindungi anggota-anggota kesatuan yang memasuki kesatuan-kesatuan sekerja dari segi 

kepentingan, kebajikan dan kalau ada wujud penganiayaan, penderaan dan sebagainya. 

 Rang undang-undang ini juga bertujuan untuk melantik mereka yang betul-betul 

berpengalaman, sekurang-kurangnya satu tahun untuk peringkat eksekutif dan sebagainya.  Di 

samping itu rang undang-undang ini juga untuk menyelesaikan kes-kes pertindihan skop kerja 

dan sebagainya. 

■1200 

 Kita dapati banyak kesatuan-kesatuan sekerja yang telah wujud sebelum 5 Mei 1989.  

Dengan adanya rang undang-undang ini, kita berhasrat supaya semua kesatuan sekerja yang 

didaftarkan sebelum 5 Mei 1989 diterima sebagai kesatuan sekerja dalam rang undang-undang 

ini.   

 Itulah di antara kemurnian ataupun perkara-perkara mustahak kenapa rang undang-

undang ini hendak dibuat setelah ia wujud begitu lama 1959 dahulu.  Maka untuk itu saya ingin 

menjelaskan bahawa terdapat perkara-perkara yang tidak relevan, perkara kebudak-budakan 

dan juga perkara-perkara yang diterjemahkan serta dibentangkan dan didebatkan di Dewan yang 

mulia ini dengan penuh emosi yang langsung tidak ada kaitan dengan rang undang-undang ini. 

 Saya minta supaya kalau kita benar-benar kasih dan cintakan kepada pekerja-pekerja 

kita, maka kita dapat menyokong rang undang-undang ini dengan sebaik dan sepenuhnya.  

Namun demikian saya juga ingin membangkitkan beberapa perkara yang telah ditimbulkan oleh 

rakan-rakan kita semasa perbahasan semalam.  Pertamanya dibangkitkan oleh Yang Berhormat 

Jerai mengenai dengan parti-parti politik pembangkang yang telah menjadikan kesatuan sekerja 

sebagai alat atau kepentingan mereka.   

 Saya sedar bahawa perkara ini memang berlaku mengapi-apikan sesetengah kesatuan 

sekerja, duduk dan berdiri di belakang kesatuan sekerja dalam menyatakan sokongan mereka 

dalam beberapa perhimpunan-perhimpunan, dalam beberapa piket-piket.  Sebagai contoh piket 

MTUC yang pertama yang diadakan pada 25 Jun 2007 yang telah diadakan di 15 buah lokasi di 

semua negeri kecuali Kelantan, Terengganu, Pahang, Kedah, Perlis dan Sabah antara jam 5.00 

petang hingga 6.30 petang tanggal 25 Jun 2007 yang berjumlah kesemua 15 lokasi 6,367 orang 

yang menuntut secara aman kenaikan ataupun kedudukan gaji minimum RM900 dan COLA 

RM300. 

 Pertama diadakan di Wilayah Persekutuan iaitu di Jalan Raja Laut di KWSP seramai 500 

pekerja terlibat, di Selangor di Federal Highway berhampiran Lam Soon, Cycle & Carriage, 

Petaling Jaya berhampiran kilang Goodyear Seksyen 15, Shah Alam bermula jam 5.00 petang 

dan berakhir jam 6.00 petang.  Seramai 300 orang hadir termasuk beberapa orang pemimpin 

pembangkang iaitu Lim Kit Siang, Lim Guan Eng, Tian Chua, Tan Sri Khalid Ibrahim dan Dr. Wan 

Azizah sendiri. 

 Ini menjelaskan kepada kita kedudukan dan peranan parti-parti politik pembangkang 

DAP dan juga KeADILan yang bekerjasama dan memperalatkan MTUC itu bagi kepentingan 

sendiri.  Inilah yang disebut oleh Yang Berhormat Jerai bahawa terdapat golongan-golongan 

parti-parti tertentu yang mengapi-apikan kedudukan MTUC sendiri.  Bukan itu sahaja, malah 

pada 8 Ogos 2007, satu piket Wilayah Persekutuan di KWSP juga turut dihadiri oleh Encik 

Abdullah Sani, Setiausaha Agung Kesatuan Pekerja-pekerja Kelab daripada PKR.  Begitu juga di 

Selangor oleh Rajasegaran, Setiausaha MTUC berhampiran highway Lam Soon, Cycle & 

Carriage. Begitu juga oleh Syed Shahir sendiri, Presiden MTUC di kilang Goodyear dan 

sebagainya.  Begitu juga di tempat-tempat lain. 

 Apa yang saya jelaskan di sini kalaulah MTUC, kalaulah piket itu bertujuan untuk meraih, 

menangguk kepentingan parti-parti tertentu maka ia tidak mendapat sokongan.  Memang benar 

ada orang yang hadir tetapi ia daripada 6,000 orang pada piket yang kedua kurang menjadi 

5,941.  Kita tidak mahu MTUC dan juga yang lain-lain didalangi oleh parti-parti politik dagangan 

tujuan-tujuan yang tertentu. 

 Kita suka kalau masalah itu berkait ataupun berbangkit, boleh dibangkitkan di Dewan 

yang mulia ini, malah MTUC sentiasa kita buka pintu rundingan. Bukanlah bererti pihak 

Kementerian Sumber Manusia menutup pintu mereka untuk berunding dan juga berbincang.  Kita 

sentiasa dalam soal menetapkan gaji minimum ini telah pun menetapkan kepentingan-

kepentingan pekerja mendahului daripada piket-piket yang ada. 

 Kita sedar bahawa tanggungjawab kita begitu penting, begitu mustahak bagi 

kepentingan-kepentingan pekerja. Untuk isu sukalah saya menjelaskan bahawa kerajaan buat 

masa sekarang telah pun melaksanakan gaji-gaji minimum ini semenjak  Akta Penetapan Gaji 

1947 diperkenalkan.  Kita telah memulakan penetapan gaji minimum ini semenjak tahun 1983 



DR.29.8.2007 39 
 
 
lagi, di mana MPG ketika itu telah pun meletakkan gaji minimum dalam penghidangan dan hotel, 

dalam soal pekerja wayang gambar, pekerja pelabuhan, pembantu kedai, pembantu kedai di 

Semenanjung dan juga di Sarawak dan juga kita sedang meneliti beberapa penetapan gaji yang 

baru seperti pembantu klinik, pengawal keselamatan, pembantu keselamatan, pembantu klinik 

swasta dan juga pekerja-pekerja pekebun kecil. 

 Maknanya di sini tak usah bimbang dan juga jangan ada banyak keraguan kepada pihak 

kerajaan bahawa kerajaan sangat mengambil berat tentang kedudukan pekerja-pekerja ini 

sendiri.  Hari ini, hasil daripada Majlis Penetapan Gaji, kita telah pun melibatkan serta 

memberikan kepada kira-kira 1.2 juta pekerja di Malaysia yang telah mempunyai gaji-gaji yang 

tetap. 

 Namun demikian, perlu kita sedar bahawa kedudukan gaji pekerja itu tidak boleh kita 

memaksakan secara kesemuanya.  Ada sektor-sektor tertentu yang tidak dapat kita berikan 

penetapan gaji seperti masalah permintaan dan penawaran juga perlu diambil kira, keupayaan 

majikan, keupayaan pekerja dan juga lokasi serta kawasan yang bekerja, pekerja asing tidak 

boleh kita hendak tetapkan kepada pekerja asing. 

 Kalaulah kita tetapkan gaji pekerja asing itu sebanyak RM1,200, habislah negara kita.  

Kenapa kita perlu berikan kepada mereka gaji yang tetap?  Sedangkan gaji yang ada sudah 

cukup bagi mereka menjadikan Malaysia ini sebagai syurga bagi pencari-pencari kerja di seluruh 

negara.  Begitu juga kita tidak boleh tetapkan gaji minimum ini kepada pembantu-pembantu 

rumah.  Kalaulah kita berikan gaji minimum RM1,200 kepada pembantu rumah sedangkan 

majikan gaji dia RM2,000 atau RM3,000 matilah dia, bukan sedikit ada lebih kurang 330,000 

majikan di Malaysia yang mengambil pembantu rumah asing untuk bekerja di negara kita. 

 Begitu juga kita tidak dapat menetapkan pekerja insurans, pekerja unit khas, pekerja jual 

kereta kepada gaji minimum kerana mereka ini diasaskan kepada peratusan ataupun peratus itu 

yang ada.  Sebab itu kita menolak MTUC ini bukan kerana ia bernama MTUC, tetapi kalau dia 

hendak tuntut semua sekali dan dia ada domba oleh parti-parti pembangkang di belakangnya 

maka rasionalnya kita tidak dapat menerima.   

 Namun demikian kita tetap membuka pintu rundingan.  Kita tetap mengadakan Majlis 

Penetapan Gaji dalam kategori-kategori baru untuk kita terjemahkan bagi kepentingan-

kepentingan pekerja. 

 1210 

Saya  nak sebut, terdapat tujuh NPT baru yang sedang dilaksanakan oleh kerajaan. Di 

Semenanjung pembantu klinik swasta dan pengawal keselamatan. Di Sabah pembantu klinik 

swasta dan pengawal keselamatan. Di Sarawak pembantu klinik swasta, pengawal keselamatan  

dan pekerja pekebun kecil, maka maknanya ianya masih lagi bersifat terbuka untuk kita 

pertimbangkan  untuk kita laksanakan. Tidak payahlah kita nak mogok, piket. Datanglah 

berunding, datanglah berbincang dengan kita.   

Selain daripada itu saya juga nak sebut... 

Datuk Mohd. Zaid bin Ibrahim [Kota Bharu]:  Penjelasan! 

Dato’ Paduka Haji Badruddin bin Amiruldin [Jerai]: [Bangun] 

Timbalan Yang di-Pertua [Datuk Dr. Yusof bin Yacob]: Ya, ada dua Ahli Yang 

Berhormat yang bagun. Kota Baharu. 

Datuk Mohd. Zaid bin Ibrahim [Kota Bharu]: Terima kasih Tuan Yang di-Pertua, 

Timbalan Menteri. Mengenai penglibatan parti politik dalam usaha mereka untuk membela atau 

menjadi champion kepada MTUC atau badan-badan sekerja, atau kesatuan-kesatuan sekerja, 

saya merasakan bahawa bukan sahaja di negara ini Tuan Yang di-Pertua tetapi di negara-negara 

lain juga, agak sukar untuk kita menidakkan atau pun memisahkan persatuan pekerja dengan 

politik. Parti  Buruh di England sendiri dibiayai oleh kesatuan sekerja dan di negara-negara lain 

juga.  

Soalan saya,  apakah tindakan kerajaan sebagai parti Barisan nasional sendiri, apakah 

usaha-usaha mereka untuk juga memasuki medan ini dan mempengaruhi kesatuan-kesatuan 

sekerja supaya kita juga boleh, kata orang counter balance usaha-usaha  pembangkang dalam 

soal-soal nasib pekerja. Saya rasa tidak menjadi salah untuk parti politik. Barisan Nasional 

sendiri untuk bertindak, untuk meyakinkan kesatuan-kesatuan sekerja untuk memperbaiki 

kedudukan pekerja.   

Kedua, Tuan Yang di-Pertua, ialah soal pembantu rumah.  Kita tahu banyak berita dan 

keadaan pembantu rumah yang tidak selesa dan banyak kes-kes yang kita dengar, bahawa gaji-

gaji mereka begitu rendah. Persoalan saya, apakah kerajaan walau pun tidak setinggi 

RM1,200.00, bolehkah kerajaan membuat satu penilaian, apakah gaji yang sepatutnya,  kerana 

ini adalah satu pekerjaan yang agak unik. Jadi apa salahnya kalau kerajaan mencadangkan 

minimum dalam kajian mereka, apakah sepatutnya pekerja-pekerja asing ini mendapat gaji? 

Memandangkan kita mendapat bantahan daripada kerajaan luar, negara Indonesia misalnya, 

negara-negara lain mereka selalu merungut tentang keadaan pekerja-pekerja rumah, apakah 

tindakan kerajaan dalam perkara ini.  Terima kasih.  

Datuk Abdul Rahman bin Bakar: Terima kasih Yang Berhormat Kota Bharu. Memang 

usaha-usaha sedang dibuat untuk meyakinkan kesatuan-kesatuan sekerja yang ada di Malaysia 

untuk memahami dengan lebih mendalam tentang hasrat  dan cita-cita kerajaan untuk 

memperbaiki kedudukan mereka dan juga mengenai permintaan-permintaan mereka, sebab itu  

kita sentiasa mengadakan perbincangan, boleh dikatakan saban bulan kita mengadakan 

mesyuarat dengan pihak persatuan  majikan-majikan dan juga pekerja-pekerja bagi menentukan 

bahawa kepentingan pekerja-pekerja ini sentiasa diambil perhatian  dan juga syor-syor dan juga 

pandangan-pandangan mereka dilaksanakan. Malah dalam soal gaji sekali pun, kita telah 

menubuhkan majlis-majlis penetapan gaji dan juga mengadakan beberapa langkah yang 

munasabah dan juga baik bagi  meningkatkan kedudukan dan kepentingan  mereka.  

Sebagai satu contoh yang  terkini, baru-baru ini iaitu pihak pekerja-pekerja kebun getah  

dan juga majikan-majikan pekebun getah itu sendiri telah mengadakan, hasil daripada syor 

Kementerian Sumber Manusia, satu persetujuan yang melibatkan lebih kurang 30,000 orang 

pekerja-pekerja di ladang getah,  untuk menerima gaji minimum, dan usaha-usaha ini kita akan  

lanjutkan, teruskan kepada  persatuan pekerja-pekerja di sektor-sektor lain termasuklah sektor-

sektor kilang, perkhidmatan dan juga pembinaan.  

Berbalik kepada pembantu rumah... 

Dato' Paduka Haji Badruddin bin Amiruldin [Jerai]: Minta penjelasan Tuan Yang di-

Pertua.. 

Timbalan Yang di-Pertua [Datuk Dr. Yusof bin Yacob]: Ya, Jerai. Sila. 

Dato' Paduka Haji Badruddin bin Amiruldin [Jerai]: Tuan Yang di-Pertua, saya 

berbeza pandangan dengan Yang Berhormat Kota Bharu. Sebenarnya kita hendakkan 

kebebasan kepada kesatuan sekerja, itu bagi pada pandangan saya.  Jadi kita tidak mahu 

interfering daripada parti politik ataupun parti kerajaan. Dalam mereka menjalankan tugas 

mereka untuk kebajikan pekerja. Kalau kita terlibat maknanya we are one sided.  Ataupun kita 

memperalatkan. Kalau macam pembangkang ada itu macam memperalatkan organisasi itu.   

Jadi organisasi itu berada di bawah cengkaman  ataupun nasihat daripada parti-parti 

pembangkang atau pun parti-parti yang wujud. Ini tidak sihat kepada pekerja-pekerja kerana 

kadang-kadang pemimpin kesatuan itu hendak champion kan perjuangan, tapi yang sebenarnya 

kerajaan yang mempertimbangkan masalah-masalah yang mereka hadapi dan saya kira 

kerajaan telah melakukan segala-galanya. Macam pihak Timbalan Menteri jawab tadi iaitu, 

pekerja-pekerja diberi ruang, dan kalau kita hendak membela pekerja ini, pekerja yang di luar 

bandar ini, yang bekerja kais pagi makan pagi, kais petang makan petang ini, tiada ada 

pembelaan kecuali pembelaan daripada wakil rakyat dalam kawasan tersebut. Mereka ini juga 

harus mendapat pembelaan.   

Jadi, kerajaan bagi pandangan saya, melihat dari skop yang lebih luas kerana kita tidak 

mahu  penglibatan parti-parti politik untuk mempengaruhi tindakan-tindakan yang akan 

merugikan pekerja dan  kerajaan.  

Saya, Yang Berhormat bersetuju juga dengan Yang Berhormat tentang masalah gaji 

kepada pembantu rumah.  Pembantu rumah walaupun kita bagi gaji minimum kalau tidak silap 

sayalah, daripada Indonesia RM450.00, tetapi kita memberi makan, kita bagi dia tempat tidur, 

beli pakaian untuknya. Macam-macam kita lakukan, seperti keluarga kita, tinggal dalam rumah 

kita  kecuali ada majikan yang kadang-kadang tidak berperikemanusiaan, itu lain hal.   

Akan tetapi kebanyakan majikan yang mengambil pembantu rumah ini dia menaruh 

harapan sepenuhnya kepada pembantu rumah, seisi rumah itu kepadanya semasa mereka 

keluar bekerja, suami isteri dengan meninggalkan rumah, meninggalkan harta, meninggalkan 

anak untuk dijaga oleh pembantu rumah dan kita sebagai majikan selalunya kita  jaga hatinya.  

Kita beri dia apa yang kita makan, kalau kita makan daging, dia pun makan daging, dan kalau  

kita makan udang, dia pun makan udang.  

Jadi di sini kita kena lihat di skop itu, kalau kita nak memberi gaji macam RM1,200.00 

kalau pendapatan wakil rakyat pun tidak tahan, pendapatan kita berapa.  Kalau bagi RM1,200.00 

kepadanya tinggal berapa baki yang pada kita. Jadi ini kita, saya ingat saya bersetujulah dengan 

pandangan kementerian kita kena. Lainlah daripada Yang Berhormat... [Ketawa] Macam kami ini, 

marhaen ini kalau beri kepada RM1200 pada mereka, kalau RM1,200.00 makan dan tidur 

mereka tanggung, tidak mengapalah, tapi semua ini di bawah jagaan kita. Dia sakit deman kita 

bawa ke klinik, kita keluarkan duit kita dan kita tidak potong gajinya.   

Jadi semua ini Timbalan Yang di-Pertua saya kira kerajaan akan buat yang terbaiklah.  

Jadi saya berharap MTUC dan lain-lain kesatuan sekerja ini bebas daripada..., saya ingat lebih 

baik mereka menyuarakan atas pendirian mereka sendiri daripada mereka diperalatkan  oleh 

terutama sekali parti pembangkang untuk mendapat tujuan dan matlamat mereka. Orang tidak 

akan menghormati, Tuan Yang di-Pertua, sebab orang nampak. Oh di belakang ini parti 

pembangkang, yang nak membela mereka, tetapi sebenarnya yang nak membela mereka adalah 

kerajaan yang memerintah.  Macam mana pandangan Yang Berhormat?  

Datuk Abdul Rahman bin Bakar: Memang saya bersetuju maknanya bukan sektor-

pembantu rumah sahaja malah dalam sektor-sektor pekerjaan lain  juga perlu kita berikan gaji 

oleh majikan kepada pekerja gaji yang munasabah, tetapi kita tidak boleh memaksa mereka 

memberikan sesuatu angka yang ikut kita suka sahaja. Walau pun ada setengah sektor itu 

gajinya rendah, seperti pembantu rumah atau pekerja hotel, insurans, ataupun kerja-kerja yang 

lain, sebenarnya dia ada perkara-perkara lain yang ditambah tetapi tidak dimasukkan sebagai 

take home pay, bawa balik secara penuh gaji.   

■ 1220 

Saya beri contoh misal kata pekerja di industri.  Dia ada elaun kenderaan, dia ada elaun 

makanan, ada elaun dobi, dia ada juga bonus tahunan.  Dia juga ada bentuk bantuan kesihatan, 

perubatan dan sebagainya.  Pekerja hotel, memang kita sebut gaji dia rendah, tetapi dia juga ada 

service charge, dia juga ada pointnya, dia juga ada elaun tahunannya, tempat tinggalnya, 

bonusnya dan sebagainya.  Banyak. 

Jadi kita dapati apa yang telah dibangkitkan misal kata tadi oleh Permatang Pauh 

semalam, bahawa gaji kilang itu rendah.  Betullah RM300 lebih, tetapi belum diberikan tentang 

makannya, belum... Kita orang kerajaan tidak ada macam itu, tetapi swasta ada.  Pengangkutan 

pun diberi.  Macam pekerja MAS diberinya pengangkutan yang begitu baik.  Begitu juga pekerja-

pekerja kilang diberinya makan minum, diberinya uniform, diberinya elaun perumahan kalau 

pekerja-pekerja estet.  Jadi kita tak boleh mengambil secara basic RM300 atau RM400 itu 

rendah.  Samalah dengan pembantu rumah. Gaji yang ditetapkan oleh konsul atau pihak 

kedutaan Indonesia RM450, tetapi ada sesetengah itu ada RM500, ada sesetengah itu RM600, 

ada sesetengah itu RM700, tidak termasuk tempat tinggal percuma, makan minum percuma dan 

juga faedah-faedah yang lain.   

Namun demikian, saya bersetuju dengan Yang Berhormat Kota Bharu kalau kita 

mengatakan bahawa kita perlu menambahbaikkan.  Umpamanya, kita dengar bagaimana Yang 

Berhormat Menteri Hal Ehwal Dalam Negeri hendak kenakan insurans kepada semua majikan 

yang mempunyai pembantu rumah bagi melindungi kepentingan pembantu-pembantu rumah itu 

sendiri.  Kalau kita lihat gaji RM1,200, tetapi dia kena bayar tempat tinggal, dia kena makan 

sendiri, pengangkutan sendiri, berapa sen sangat yang tinggal?  Malah saya ingat pembantu 

rumah kalau dilihat dari segi penerimaan secara bersih jauh setengah itu lebih baik daripada 

pekerja-pekerja di sektor-sektor yang lain.  Baiklah kita terima pandangan itu.   

Berbalik kepada soal-soal yang dibangkitkan daripada Yang Berhormat Jerai, Jasin dan 

juga Kinabatangan mengenai dengan kesatuan-kesatuan sekerja yang menjadi alat ahli-ahli 

politik pembangkang yang bertujuan untuk hentam kerajaan. Cadangan kementerian, apakah 

denda yang boleh dikenakan kepada pegawai kesatuan. Di bawah seksyen 28(1)(C)(i) Akta 

Kesatuan Sekerja 1959, seseorang pemegang jawatan atau pekerja sesuatu parti politik tidak 

boleh memegang jawatan sebagai anggota eksekutif pegawai kesatuan sekerja.  Pemegang 

jawatan merujuk kepada jika dirujuk kepada parti politik adalah mana-mana orang yang 

memegang jawatan di peringkat majlis tertinggi atau jawatankuasa pusat (central committee) 

mengikut seksyen 52(1) dan (2) akta ini juga wang kesatuan tidak boleh digunakan bagi tujuan 

politik. Kementerian akan mengambil tindakan sekiranya berlaku perlanggaran terhadap 

seksyen-seksyen tersebut.   

Jadi kita hendaklah supaya difahami terutama oleh ahli-ahli jawatankuasa MTUC yang 

ada ini, yang kita lihat sejak kebelakangan ini telah menggunakan MTUC untuk faedah dan 

kepentingan mereka sendiri. Kita tidak hairan mogok yang dibuat 5,000 - 6,000 sebab 

sebenarnya ahli-ahli MTUC ini berjumlah lebih daripada 500,000 orang. Banyak di antara 

pekerja-pekerja ataupun kesatuan sekerja dalam MTUC ini meluat melihat gelagat dan tindakan 

pemimpin mereka yang mengheret pekerja dan kesatuan sekerja untuk menentang kerajaan.  

Ramai yang bersyukur, ramai yang berterima kasih kepada kerajaan, kepada negara kerana 

memberikan mereka kedudukan yang begitu baik sekali. Terutama pekerja-pekerja di peringkat 

bawahan.  Kita juga mengesyorkan kepada majikan-majikan yang ada supaya prihatin kepada 

pekerja-pekerja mereka baik dari segi gaji, baik dari segi kemudahan dan sebagainya.  Ramai 

sudah majikan yang mendengar kata dan mengikuti nasihat kita.   

Saya lihat secara keseluruhannya memang baik, memang bagus majikan.  Bukan 

dengan hasrat dan tujuan saya untuk membela majikan, tetapi memang wujud segelintir majikan 

yang tidak bertimbang rasa, yang tidak berhati perut menindas pekerja-pekerja.  Saya harap, 

mana-mana pekerja-pekerja yang ditindas, yang diberikan gaji yang tidak seimbang, yang 

diberikan tanggungan kerja yang berlebihan, kalau dikatakan dalam peraturan 8 jam, dia hentam 

sampai 12 jam, sampai 14 jam, berikan laporan, repot kepada kita supaya majikan ini boleh 

diheret ke mahkamah dan diberikan hukuman serta denda yang setimpal dan munasabah.  

Oleh itu saya harap orang ramai tidak terpengaruh dengan hasutan-hasutan yang 

dikenakan, yang diberikan oleh pemimpin-pemimpin.  Saya sedar bahawa dalam Malaysian 

Trades Union Congress terdapat pemimpin-pemimpin pembangkang sama ada daripada DAP, 

daripada KeADILAN yang telah mengadu-domba pekerja-pekerja supaya menentang kerajaan, 

tetapi yakin dan percayalah bahawa pekerja tidak bodoh, pekerja masih berfikiran baik, pekerja 

masih rasional dalam menentukan hala tujuan mereka.  Saya hendak ulang lagi sekali, mana-

mana pekerja yang ditindas ataupun yang didera oleh majikan mereka yang difikirkan tidak 

munasabah dari segi tindakan dan juga amalan majikan itu sendiri kepada mereka, mereka boleh 

membuat laporan kepada kita sendiri termasuk majikan-majikan yang tidak mencarum kepada 

pekerja-pekerja mereka.  Termasuk pekerja-pekerja yang diberikan paksaan bekerja lebih masa, 

termasuk pekerja-pekerja yang didera dan sebagainya.   

Memang kita yakin dan percaya bahawa tidak ada bumi yang tidak ditimpa hujan, tidak 

ada gading yang tidak retak, tidak ada kelapa yang tidak komeng dalam hal-hal mengenai 

dengan majikan dan juga pekerjaan. Walau bagaimanapun hasrat kerajaan untuk 

menambahbaikkan, untuk menambah keharmonian, sebab itu kita meletakkan kuasa-kuasa 

tertentu kepada ketua pengarah dalam soal pembatalan kesatuan sekerja sebagaimana yang 

dibangkitkan oleh Yang Berhormat Larut.   

Saya hendak jelaskan di sini bahawa ketua pengarah kesatuan sekerja akan mengambil 

tindakan membatalkan kesatuan sekerja sekiranya kesatuan sekerja melakukan pelanggaran 

yang serius terhadap Akta Kesatuan Sekerja 1959.  Walau bagaimanapun sebelum dibatalkan, 

kesatuan sekerja akan diberi notis sebelum pembatalan.  Kesatuan sekerja akan diberi peluang 

untuk memberi maklum balas dalam tempoh 30 hari mengapa kesatuan tersebut tidak boleh 

dibatalkan.  Ini bermakna kesatuan sekerja masih diberi peluang untuk memberi ataupun 

memperbaiki kesilapan yang telah dilakukan.   

Tuan Yang di-Pertua, juga dibangkitkan oleh Yang Berhormat Sungai Petani adakah 

KSM mempunyai pegawai-pegawai yang cukup untuk memantau perkara-perkara yang 

melibatkan perburuhan.  Untuk penjelasan bahawa KSM dan juga jabatan-jabatan di bawahnya 

seperti Jabatan Perhubungan Perusahaan, Jabatan Hal Ehwal Kesatuan Sekerja, Jabatan 

Tenaga Kerja Semenanjung Malaysia, JTK Sabah, JTK Sarawak telah menyusun semula struktur 

organisasi masing-masing di bawah banyak jawatan yang baru diluluskan oleh JPA. Dengan 

penambahan bilangan ini, perkara-perkara yang berkaitan dengan perburuhan dapat ditangani 

dengan baik dan juga lancar.   

Untuk makluman Dewan yang mulia ini, buat masa sekarang perjawatan yang diperlukan 

oleh Kementerian Sumber Manusia sebanyak 7,238.  Jawatan yang telah diisi sebanyak 5,688.  

Insya-Allah, kekosongan sebanyak 1,550 akan dipenuhi oleh pihak JPA dan kita rasa, kita yakin 

akan dapat melaksanakan akta yang telah dibentangkan termasuk akta ini. Jadi saya tidak 

nampak, wujudnya keraguan dalam soal ini.   

Tuan Yang di-Pertua, saya juga ingin menyebut mengenai dengan soalan yang 

diteruskan oleh Yang Berhormat Sungai Petani, apakah tujuan keahlian levi dikenakan dan 

sejauh manakah ianya digunakan untuk kepentingan atau kebajikan ahli dan juga disebut 

kesatuan sekerja perlu mendapat kelulusan untuk membuat kutipan levi. 

■1230 

Jawapan, kutipan levi biasanya dikenakan kepada anggota bagi tujuan menambah dana.  

Daripada kutipan levi ini biasanya akan digunakan oleh kesatuan bagi tujuan membeli bangunan 

kesatuan, memberi bantuan pelajaran kepada anggota kesatuan dan anak-anak anggota 

kesatuan.  Kesatuan tidak perlu dapatkan kelulusan daripada Ketua Pengarah Kesatuan Sekerja 

bagi tujuan mengutip levi. Walau bagaimanapun berasaskan kepada pilihan akta ini, kesatuan 

perlu mendapatkan persetujuan majoriti mudah, simple majority anggota-anggota bagi tujuan 

kutipan levi.   

Juga ditanya oleh Yang Berhormat Sungai Petani, apakah kepimpinan dan ahli 

terlindung.... 

Dato' Dr. Mohamad Shahrum bin Osman [Lipis]:  [Bangun] 

Timbalan Yang di-Pertua [Datuk Dr. Yusof bin Yacob]: Yang Berhormat, Lipis. 

Datuk Abdul Rahman bin Bakar:  Sila. 

Dato' Dr. Mohamad Shahrum bin Osman [Lipis]:  Terima kasih Tuan Yang di-Pertua, 

terima kasih Yang Berhormat Timbalan Menteri. Berkaitan dengan levi tadi, bermakna kesatuan 

sekerja boleh mengutip levi untuk membuat bangunan dan sebagainya.  Adakah levi ini berkait 

pula dengan kategori-kategori kesatuan sekerja itu yang di rating terbaik, sederhana, lemah itu.  

Apakah rasionalnya Jabatan Kesatuan Sekerja ini mengenakan rating yang sedemikian. 

Datuk Abdul Rahman bin Bakar:  Pihak Jabatan Hal Ehwal Kesatuan Sekerja ataupun 

JHEKS ada kategori-kategori tertentu dalam menentukan sifat ataupun status kesatuan-kesatuan 

sekerja, ada yang baik, ada yang sederhana ada yang kurang  tetapi saya sudah syorkan kepada 

pihak JHEKS untuk memecahkan kepada banyak lagi kategori mungkin lima atau enam kategori.  

Dalam mana apabila kita mengenal kategori-kategori yang lemah, boleh kita baiki, yang 

sederhana boleh kita tingkatkan yang sudah tingkat, yang sudah baik dipertahankan.  

Ini merupakan usaha-usaha kita bagi memastikan wujudnya kepimpinan yang baik, 

kepimpinan yang terlindung. Oleh itu suka saya jelaskan juga kepada soalan Yang Berhormat 

Sungai Petani, pemilihan pegawai-pegawai hendaklah berasaskan kepada Perlembagaan 

Kesatuan di mana anggota-anggota kesatuan diberi hak untuk memilih pemimpin-pemimpin 

mereka melalui undi sulit. Undi yang tidak boleh didedahkan secara terbuka tetapi undi sulit.  

Yang Berhormat Sungai Petani juga bercakap mengenai dengan bentuk kebajikan 

kepada anggota-anggotanya. Jawapan, kesatuan sekerja dibenarkan menubuhkan tabung 

kebajikan bagi menjaga kebajikan anggota-anggotanya. Melalui tabung kebajikan tersebut 

anggota kesatuan boleh mendapat pelbagai faedah seperti faedah kematian, faedah persaraan, 

faedah waktu sakit dan juga bantuan pelajaran.   

Juga dibangkitkan ialah mengenai dengan tumpuan soal-soal pekerja. Apakah KSM 

mencari jalan atau mengambil tindakan mengenai penglibatan kesatuan sekerja dengan parti 

politik.  Jawapan, berasaskan kepada objektif tujuan penubuhan kesatuan sekerja di bawah Akta 

Keselamatan 1959, dan tujuan penubuhannya di bawah Perlembagaan, kesatuan-kesatuan 

sekerja sepatutnya melaksanakan program-program yang menjurus kepada kebajikan 

anggotanya. Kesatuan juga perlu berusaha untuk memperbaiki status ekonomi dan sosial 

anggota-anggotanya.   

Persoalan mengenai penglibatan pegawai kesatuan dalam parti politik telah juga 

dibangkitkan oleh Yang Berhormat Jasin dan Yang Berhormat Kinabatangan. Juga ditanya 

akhirnya oleh Yang Berhormat Sungai Petani bagaimana kedudukan hubungan kesatuan sekerja 

dengan pihak International Labour Organization ataupun ILO.  Jawapannya, ILO adalah badan 

tripartite di mana perwakilan terdiri daripada majikan, kerajaan dan kesatuan sekerja.  Tiada apa-

apa halangan untuk mana-mana kesatuan termasuk MTUC menghadiri ILO.   

Suka juga saya menjelaskan kepada pertanyaan Yang Berhormat Pasir Mas mengenai 

dengan... 

Dato' Haji Mat Yasir bin Haji Ikhsan [Sabak Bernam]:  [Bangun] 

Timbalan Yang di-Pertua [Datuk Dr. Yusof bin Yacob]:  Yang Berhormat... 

Datuk Abdul Rahman bin Bakar: ...Perhambaan kepada pekerja-pekerja Indonesia.  

Sila YB. 

Dato' Haji Mat Yasir bin Haji Ikhsan [Sabak Bernam]:  Terima kasih Tuan Yang di-

Pertua, terima kasih Yang Berhormat Timbalan Menteri. Tujuan kesatuan ialah untuk khusus 

kebajikan kepada kakitangan ahli ataupun pekerjanya. Saya ingin bertanya, daripada sesuatu 

data yang Yang Berhormat berikan, antara kumpulan yang banyak terdedah kepada masalah 

penagihan dadah ialah kumpulan mereka yang bekerja di kilang, di ladang dan juga di sektor 

swasta. Malah baru-baru ini kita lihat, diperakui oleh Presiden Persatuan Pemandu sendiri, 30% 

daripada pekerjanya terjebak dalam dadah.   

Saya ingin bertanya kepada Yang Berhormat Timbalan Menteri, tidakkah ini menjadi 

suatu tanggungjawab kepada pihak kesatuan sendiri untuk bersama dengan pihak kerajaan 

dalam membanteras dan menangani najis dadah dan setakat ini apakah mereka ini telah terlibat 

dalam agenda ini? Terima kasih. 

Datuk Abdul Rahman bin Bakar: Satu soalan yang sangat baik dan menarik. Saya 

hendak sebutkan bahawa masalah dadah ini begitu serius di negara kita. Lebih daripada 300 ribu 

orang menagih dadah.  Daripada 300 ribu orang itu terdapat 72 ribu orang terlibat dengan AIDS 

dan HIV adalah 90% terdiri daripada pekerja-pekerja.  Daripada 302 ribu orang menagih dadah 



DR.29.8.2007 47 
 
 
ini, 86.6 % adalah pekerja-pekerja dan pekerja-pekerja ini terdiri daripada statusnya perkeranian 

dan ke bawah. Jaranglah yang bersifat pertengahan ataupun eksekutif ataupun ke atas. Apa 

yang saya hendak sebutkan pada kita pada hari ini iaitu saya tidak nampak peranan kesatuan-

kesatuan sekerja terutama yang besar-besar ini yang menitikberatkan soal bagaimana untuk 

bersama-sama dengan pekerja, majikan ataupun kerajaan membanteras dadah. 

Dato' Dr. Mohamad Shahrum bin Osman [Lipis]:  [Bangun] 

Timbalan Yang di-Pertua [Datuk Dr. Yusof bin Yacob]: Yang Berhormat, Lipis. 

Datuk Abdul Rahman bin Bakar:  Sekejap ya, selepas ini saya beri peluang. Nanti saya 

jawab satu-satu.  Kebanyakannya mereka ini menuntut soal gaji, gaji, gaji, gaji, gaji, gaji.  piket, 

piket, piket, piket. Tidak ada yang, you sendiri pun tidak ada berusaha untuk mengadakan 

seminar dadah, banteras dadah, di kalangan pekerja tidak ada langsung, ini kesatuan yang ada.  

Ini yang kita hendak.  Saya setuju dengan apa yang telah disebut oleh Yang Berhormat Sabak 

Bernam tadi bahawa kita juga sebagai satu kesatuan mesti sensitif, bertanggungjawab bukan 

hanya menentukan kepentingan kita sendiri tetapi juga mesti melihat, kebajikan, kedudukan 

pekerja-pekerja. Kalau sudah 302 ribu, 86% penghisap dadah, 72 ribu, 90% daripada mereka ini 

terlibat dengan HIV dan AIDS adalah pekerja, apa peranan kesatuan sekerja? Ini tanggungjawab 

semua. 

Tuan M. Kula Segaran [Ipoh Barat]:  Naikkan gaji. 

Datuk Abdul Rahman bin Bakar:  Jangan pandai cakap dalam Dewan sahaja, jangan 

pandai meraih publisiti sahaja, mesti pandai tugas dan tanggungjawab bersama-sama 

membanteras dadah! 

[ Tepuk ] 

Itu yang kita hendak. 

Dato Haji Che Min bin Che Ahmad [Pasir Puteh]:  [Bangun] 

Dato' Dr. Mohamad Shahrum bin Osman [Lipis]:  [Bangun] 

Timbalan Yang di-Pertua [Datuk Dr. Yusof bin Yacob]:  Ya, ada dua Yang Berhormat  

Datuk Abdul Rahman bin Bakar:  Yang Berhormat Sabak Bernam.... 

Timbalan Yang di-Pertua [Datuk Dr. Yusof bin Yacob]:  Pasir Puteh dan Lipis Yang 

Berhormat, hendak bagi jalan? 

Datuk Abdul Rahman bin Bakar:  ...Kita merasa kena baikilah cara berfikir, otak kita 

kena betulkan, tune itu kena betul. 

Timbalan Yang di-Pertua [Datuk Dr. Yusof bin Yacob]:  Yang Berhormat... 

Datuk Abdul Rahman bin Bakar: Kesatuan sekerja pun kena pentingkan tentang 

masalah sosial di negara kita ini.  Ya sila. 

Timbalan Yang di-Pertua [Datuk Dr. Yusof bin Yacob]: Yang Berhormat Timbalan 

Menteri pun macam bahas juga bukan macam jawab.  



DR.29.8.2007 48 
 
 

Dato' Dr. Mohamad Shahrum bin Osman [Lipis]:  Terima kasih Tuan Yang di-Pertua, 

terima kasih Yang Berhormat Timbalan Menteri.  Ini berkait juga dengan tadi bahawa memang 

tugas utama kesatuan sekerja adalah untuk menjaga kebajikan ahli-ahlinya.  Bagi saya tidak ada 

tugas lain, kalau kesatuan sekerja itu tidak dapat menjaga kebajikan ahli-ahlinya, patutnya 

kesatuan sekerja dibubarkan.  Jadi, ada kalanya berlaku VSS dan ada juga kadang-kadang kita 

buat Collective Agreement ataupun CA antara kesatuan sekerja dan majikan dan sebagainya.  

Jadi di sini saya mohon penjelasan daripada Yang Berhormat Timbalan Menteri apakah 

peranan Ketua Pengarah Kesatuan Sekerja ini dalam memberi nasihat kepada kesatuan sekerja 

untuk dengan izin, Voluntary Separation Scheme ataupun VSS dan Collective Agreement 

ataupun CA, apabila timbul masalah seperti itu dan seperti VSS pekerja-pekerja PNB, MAS dan 

beberapa agensi lain baru-baru ini.  Jika ada, apakah mereka mengerti atau mematuhi nasihat 

berkenaan dan aspek manakah yang paling kritikal apabila wujudnya VSS dan CA ini kepada 

pihak kesatuan sekerja.  Mohon penjelasan Yang Berhormat Timbalan Menteri. 

Timbalan Yang di-Pertua [Datuk Dr. Yusof bin Yacob]:  Ya, sila Timbalan Menteri. 

Datuk Abdul Rahman bin Bakar:  Terima kasihlah kepada Yang Berhormat Lipis.  Ingin 

saya jelaskan bahawa dalam soal Voluntary Separation Scheme ataupun VSS ini, iaitu syarikat 

perlu maklumkan kepada Ketua Pengarah, Jabatan Tenaga Kerja sebelum tindakan VSS diambil. 

Jangan mudah terus pilih, ambil VSS itu tanpa memaklumkan kepada Ketua Pengarah 

kerana Ketua Pengarah hendak memastikan tentang kepentingan ataupun alasan yang 

munasabah bagi menjaga kepentingan pekerja.  Tidak kisahlah sama ada pekerja BMB kah, 

MAS kah, apa juga perlu rujuk kepada Ketua Pengarah Jabatan Tenaga Kerja.  Dalam Dewan ini 

saya nampak ada Ketua Pengarah di belakang itu, Saudara Zubir.  

Yang kedua, kesatuan sekerja perlu melaporkan tindakan syarikat berkaitan dengan 

VSS kepada Ketua Pengarah dan juga CA kepada Ketua Pengarah Perhubungan Perusahaan.  

Selain daripada Ketua Pengarah Jabatan Tenaga Kerja, juga perlu dirujuk kepada Ketua 

Pengarah Perhubungan Perusahaan supaya dapat dilihat tentang kepentingan yang ada dalam 

usaha untuk melaksanakan ataupun menyelesaikan masalah sekiranya timbul mengenai dengan 

VSS yang ada ini. 

Tuan Yang di-Pertua, saya juga... 

Dato’ Paduka Haji Badruddin bin Amiruldin [Jerai]:  Penjelasan sedikit, Yang 

Berhormat. 

Datuk Abdul Rahman bin Bakar:  Ya, sila 

Timbalan Yang di-Pertua [Datuk Dr. Yusof bin Yacob]:  Yang Berhormat, ya. 

Dato’ Paduka Haji Badruddin bin Amiruldin [Jerai]:  Saya mungkin, Yang Berhormat, 

kadang-kadang ahli-ahli kesatuan itu tidak memahami juga ataupun tidak diperjelaskan kepada 

mereka fungsi-fungsi dan tugas-tugas kesatuan sekerja yang mana mereka ini menjadi ahli 

ataupun di mana mereka bernaung.  Jadi mungkin juga pihak kerajaan pada pandangan saya 

memberi sedikit seminar, membawa pekerja-pekerja ini supaya memahami bahawa dasar 

kerajaan menolong mereka supaya mereka ini tidak, macam kata tadi yang 5 ribu, 6 ribu orang ini 

terikut-ikut dan terbawa-bawa sedangkan yang beratus ribu lagi itu mempunyai pendirian yang 

tegas. 

Satu lagi, Yang Berhormat, adakah pihak kesatuan sekerja ini juga melihat bahawa 

terhakisnya anak-anak Malaysia daripada peluang pekerjaan kerana kemasukan pekerja-pekerja 

luar ke dalam negara kita ini dan satu hari nanti kalau kita biar macam ini, kesatuan sekerja akan 

menjadi ahli-ahli dia akan terdiri ahli-ahli daripada pendatang-pendatang luar negara kita kerana 

kalau kedai makan pun, kedai minyak, kedai-kedai kecil yang orang tempatan boleh bekerja, 

kilang-kilang di mana berada dalam kawasan-kawasan pekerja tempatan berada tidak dapat 

peluang disebabkan majikan yang melihat lebih mudah mengambil pekerja asing daripada 

pekerja dalaman dan tidak dibela oleh kesatuan sekerja ini, maka saya bimbang satu hari nanti 

kita tengok di sesetengah Arab, Tuan Yang di-Pertua, rakyat pendatang ini lebih ramai daripada 

rakyat negeri itu macam kita pergi di sesetengah negara Tok Arab ini. 

Segala-galanya daripada pemandu teksi sampailah ke kerja-kerja lain dikuasai oleh 

pendatang-pendatang daripada negara-negara lain.  Jadi apakah fungsi kesatuan ini?  Hanya 

membiarkan dan melihat tanpa cuba untuk membantu anak-anak Malaysia yang tidak ada 

peluang pekerjaan ataupun bekerja dan diketepikan kerana sebab-sebab masalah yang kadang-

kadang dicipta oleh majikan supaya anak-anak tempatan ini hilang punca mata pencarian.  

Macam mana pandangan Yang Berhormat? 

Datuk Abdul Rahman bin Bakar:  Ya, saya sangat bersetuju dengan pandangan Yang 

Berhormat Jerai bahawa dewasa ini ataupun masa ini tidak ada usaha-usaha oleh kesatuan 

sekerja di negara kita untuk memastikan bahawa anak-anak tempatan juga terlibat dalam 

mengisi jawatan-jawatan yang ada.  Ingin saya jelaskan bahawa dalam Rancangan Malaysia 

Kesembilan terdapat 1.2 juta kekosongan terutama dalam sektor pertanian, perladangan dan 

juga dalam sektor pembinaan, industri yang ketiganya dan yang keempatnya iaitu perkhidmatan 

diperlukan tenaga-tenaga kerja ini. 

Tenaga-tenaga kerja ini kebanyakannya bersifat dirty, dangerous and difficult, dengan 

izin, Tuan Yang di-Pertua, dan ini tidak diisi oleh rakyat tempat walaupun telah diiklankan 

sebegitu lama, ada yang dua minggu, ada yang tiga minggu, ada satu bulan untuk diisi jawatan 

itu oleh orang-orang tempatan.  Tetapi apabila tidak dapat diisi, terpaksalah pihak majikan ini 

meminta daripada Kementerian Hal Ehwal Dalam Negeri untuk mengambil pekerja-pekerja luar.  

Maka kita dapati apabila berpuas hati, barulah dibenarkan untuk mengambil pekerja-pekerja 

asing ataupun pekerja-pekerja luar ini. 

Masalah yang kita hadapi sekarang, kebanyakan kesatuan terutama MTUC lebih kepada 

mogok, lebih kepada piket daripada untuk melatih orang tempatan bekerja, daripada 

mengesyorkan ataupun mengadakan seminar. Kalaulah MTUC ini bersifat penting kepada rakyat, 

penting kepada pekerja, sudah tentu ia mengadakan seminar dan juga mengambil bahagian 

dalam karnival-karnival pekerjaan.  Sebaliknya... 

Dato’ Haji Che Min bin Che Ahmad [Pasir Puteh]:  [Bangun] 

Tuan Devamany a/l S. Krishnasamy [Cameron Highlands]:  [Bangun] 

Timbalan Yang di-Pertua [Datuk Dr. Yusof bin Yacob]:  Ya, dua orang bangun, Yang 

Berhormat. 

Datuk Abdul Rahman bin Bakar:  Kejap. Sebaliknya mogok yang dibuat. Bila mogok 

dibuat, menjejaskan negara. 

Timbalan Yang di-Pertua [Datuk Dr. Yusof bin Yacob]: Dia belum bagi, Yang 

Berhormat. 

Datuk Abdul Rahman bin Bakar:  Sekejap.  Menjejaskan imej negara.  Apabila imej 

negara terjejas, pelabur tidak datang. Apabila pelabur tidak datang, ramai orang tidak bekerja.  

Siapa yang sekat kepada peluang-peluang pekerjaan?  Yang sekat ialah MTUC itu sendiri kerana 

mengadakan mogok dan piket-piket itu sendiri.  Ini yang kita tidak setuju.  Sebab itu kita tidak 

hendak banyak pembangkang dalam MTUC kerana bila banyak pembangkang, benda yang 

harmoni jadi hitam, benda yang jadi baik jadi tidak baik.  Bukan marah, tetapi khabar benda yang 

sebenar.   

Tuan M. Kula Segaran [Ipoh Barat]:  Emosional. 

Datuk Abdul Rahman bin Bakar:  Tidak emosional, betul! 

Tuan Devamany a/l S. Krishnasamy [Cameron Highlands]:  Penjelasan. 

Dato Haji Che Min bin Che Ahmad [Pasir Puteh]:  [Bangun] 

Timbalan Yang di-Pertua [Datuk Dr. Yusof bin Yacob]:  Ya, dua yang bangun, Yang 

Berhormat, hendak bagi jalan?  Pasir Puteh dan Cameron Highlands. 

Datuk Abdul Rahman bin Bakar:  Saya hendak bagi pantun satu, selepas itu you boleh 

sambung.   

Atap seikat di perigi berisu 

Dibuat rumah di tali sepakat  

Adat DAP mencipta mencari isu 

Untuk raih simpati rakyat 

Ha, boleh sambung. 

Timbalan Yang di-Pertua [Datuk Dr. Yusof bin Yacob]:  Hendak bagi yang mana, 

Yang Berhormat?  Pasir Puteh ke Cameron Highlands? 

Tuan Devamany a/l S. Krishnasamy [Cameron Highlands]:  Terima kasih Tuan Yang 

di-Pertua dan terima kasih timbalan menteri. 

Timbalan Yang di-Pertua [Datuk Dr. Yusof bin Yacob]:  Ya, Cameron Highlands. 

Tuan Devamany a/l S. Krishnasamy [Cameron Highlands]:  Saya tidak balas pantun 

itulah kerana pantun itu ditujukan untuk pihak yang lain.  Saya teruskan dan saya tertarik dengan 

perkara yang dibawa oleh Yang Berhormat Jerai ini.  Perkara pertama bila saya dimaklumkan 

bahawa pekerja-pekerja asing yang masuk ke dalam Malaysia ini walaupun melalui proses 

Kementerian Sumber Manusia dan juga Kementerian Hal Ehwal Dalam Negeri, tetapi baru-baru 

ini banyak yang terpaksa ditahan di lapangan terbang kerana syarikat-syarikat yang memohon 

pada awalnya selepas itu tidak mahu menerima atau mengambil pekerja-pekerja seperti ini.   

Soalan saya adalah apakah tindakan yang akan dan bakal diambil walaupun kita ada 

rang undang-undang yang begitu banyak sekali untuk memastikan bahawa keadilan itu dapat 

diberi kepada kedua-dua pihak, majikan dan juga pekerja tetapi penyalahgunaannya masih 

berleluasa oleh kerana kita tidak ada kuasa penguatkuasaan yang mendalam.  Saya hendak 

tanya sejauh manakah, peratus berapakah yang digunakan dari segi sumber tenaga yang sedia 

ada dalam kementerian untuk tujuan pentadbiran dan tujuan penguatkuasaan?  Undang-undang 

itu begitu banyak sekali.  Bagaimana pengagihannya dan sejauh manakah penguatkuasaan ini 

dapat berkesan di peringkat bawah, akar umbi ini? 

Yang kedua ini, kita sekarang memperjuangkan dan berbahas mengenai perkara adil 

antara pekerja dan majikan.  Kita hendak dua-dua.  Saya setuju dengan Yang Berhormat bahawa 

kesejahteraan sesebuah negara bergantung kepada kesejahteraan kedua-dua pihak.  Majikan 

perlu juga cari makan, pekerja juga perlu dijaga kepentingannya, tetapi soalnya kenapakah 

perkara ini berbeza untuk pekerja-pekerja ladang di mana syarikat-syarikat besar sekarang 

menguasai perladangan tetapi pekerja di peringkat ladang ini masih gaji asasnya begitu rendah 

sekali.   

Kedua, keperluan-keperluan asasi untuk sosial dan ekonominya dan juga untuk budaya 

dan agamanya masih tersekat.  Mengapa kita untuk rakyat asing begitu kita memperjuangkan 

hak asasi mereka untuk gaji dan sebagainya, tetapi rakyat sendiri seperti kera di hutan disusui, 

anak mati kelaparan.  Maka ini saya nampak di peringkat akar umbi. 

Beberapa Ahli:  Anak dikendong.  Jangan diubah-ubah. 

Tuan Devamany a/l S. Krishnasamy [Cameron Highlands]:  Oh, terima kasih.  Maka 

saya rasa tidak tahu di mana kesalahannya, di peringkat mana terlepas dan perjuangan ini sudah 

lama, dekat sejak merdeka kita perjuangkan gaji asas untuk pekerja ladang.  Saya baru-baru ini 

dengar bahawa kementerian telah menyediakan peruntukan untuk tadika dan taska untuk 

majikan-majikan, ada peruntukan duit.   

Ha, ini satu langkah yang baik supaya menggalakkan ramai pekerja tempatan untuk 

teruskan.  Saya minta penjelasan Yang Berhormat, bilakah perjuangan ini dapat diselesaikan, 

iaitu pekerja ladang tidak lagi dianaktirikan di negara mereka sendiri sedangkan pekerja asing 

mendapat layanan yang begitu baik dan mendapat perhatian yang begitu serius.  Minta bantuan.   

Datuk Abdul Rahman bin Bakar: Sebenarnya Cameron Highlands, nak jelaskan.  Kita 

tidak ada mengutamakan ataupun melebihkan pekerja asing daripada pekerja tempatan. Tidak 

ada satu kategori kerja yang sama, gaji berbeza antara asing dengan tempatan. You berilah 

contoh, you ambillah mana-mana satu kategori pekerjaan yang mengatakan kerja itu sama, kalau 

pemungut buah tempatan dengan luar, tidak ada beza.  Kalau katakan yang letak baja ataupun 

yang kerja binaan ataupun yang kerja kedai makan.  Kategori sama ada tempatan ataupun asing, 

sama.  Tidak ada, boleh buat kesimpulan,  “Kera di hutan disusukan, anak di rumah 

ditinggalkan”. Masalah yang berlaku sekarang ini, kita nampak bahawa dalam sektor-sektor yang 

empat ini memang yang bersifat berat, kotor, kemudian susah menyebabkan pekerja-pekerja kita 

ini terutama lepasan sekolah, kolej, universiti tak mahu bekerja dalam sektor ini. 

Jadi, untuk tidak memberhentikan sektor ini, maka terpaksalah diberi peluang oleh pihak 

kerajaan untuk mendapatkan pekerja-pekerja daripada luar.  Jadi kita tak nampak ada satu 

usaha untuk mengutamakan orang luar dan kita nak sedarkan juga bahawa  pekerja asing ini 

sebenarnya dalam bentuk sementara.  Saya sendiri dan juga saya ingat semua dalam Dewan ini 

tidak  berminat sangat untuk mengambil pekerja asing sehingga menutup peluang kepada 

pekerja tempatan, tapi kita juga kena sedar dan juga simpati dengan bertangguh-tangguh, 

dengan tidak adanya pekerja untuk melakukan kerja dalam satu sektor, kita bersetuju bahawa 

majikan itu akan tutup, akan tidak produktif, akan lingkup. Sekali gus ia akan menjejaskan negara 

kerana majikan yang ada ini bukan satu dua, majikan yang ada dalam Malaysia ini 780,000 lebih 

majikan. Jadi semuanya hendakkan berjalan dengan baik, nak juga lancar. Namun, saya nampak 

tidak adalah usaha-usaha daripada kesatuan sekerja sendiri selain daripada kita yang duduk 

memekak dalam Dewan ini ... 

Tuan Devamany a/l S. Krishnasamy [Cameron Highlands]: [Bangun] 

Datuk Abdul Rahman bin Bakar: .... ataupun dok bercakap dalam Dewan ini daripada 

kesatuan sendiri untuk mengesyorkan supaya ditahan pekerja asing.   

Tuan Devamany a/l S. Krishnasamy: Tuan Yang di-Pertua...  

Datuk Abdul Rahman bin Bakar: ....Ataupun tidak dibenarkan ataupun dikurangkan.    

Namun, sedikit lagi saya nak jelaskan, bahawa kerajaan berhasrat untuk tidak bergantung 

kepada pekerja asing sepenuhnya. Yang Amat Berhormat Perdana Menteri Malaysia, Datuk Seri 

Abdullah bin Haji Ahmad Badawi sendiri mengatakan pergantungan kepada pekerja asing ini 

merupakan satu subsidi mental lagi satu. Ha, ini kita tak nak. Sebab itu kita nak supaya lebih 

banyak, lebih ramai lagi dan saya juga minta supaya majikan-majikan yang ada ini seboleh-

bolehnya mengutamakan pekerja-pekerja tempatan, tetapi alasan yang logik yang sentiasa kita 

terima daripada majikan-majikan iaitu apabila sudah diberikan ruang, iklan, permintaan, 

penawaran, tak dapat-dapat juga, maka terpaksa dibuka ruang kepada pekerja asing. Ya, 

silakan. 

Tuan Devamany a/l S. Krishnasamy [Cameron Highlands]: Tuan Yang di-Pertua, tadi 

saya tanya soalan lagi satu iaitu antara pentadbiran dengan penguatkuasaan.  Soalnya adalah 

penguatkuasaan.  Soalnya undang-undang sudah sedia ada cuma di peringkat bawah itu ada 

penyalahgunaan yang serius di kalangan majikan, kerana tidak ada pemantauan dan juga 

penguatkuasaan terhadap perundangan yang sedia ada. Saya mohon jawapan daripada 

timbalan menteri, berapa peratus kah yang diagihkan untuk tugas penguatkuasaan, untuk 

memantau bahawa perundangan yang sedia ada dapat sekurang-kurangnya 70% diamalkan di 

peringkat bawah.   

Datuk Abdul Rahman bin Bakar: Ya, memang kita sedar. Itu pun saya nak jawab tadi 

tapi YB dah bangun awal.  Itu antara pentadbiran dengan penguatkuasaan, memang apa yang 

telah kita gariskan dan apa yang telah kita tentukan, apa yang kita urus tadbirkan memang diikuti 

oleh penguatkuasaan.  Setakat hari ini, kita tak kurang mempunyai daripada 500 orang pegawai 

penguatkuasaan kita untuk melaksanakan peraturan-peraturan di bawah Kementerian Sumber 

Manusia tetapi berbeza jabatan, berbeza penguatkuasaannya. Umpamanya di bawah 

keselamatan dan juga kesihatan, kita mempunyai pegawai penguat kuasa lebih pada 300 orang.   

Di bawah jabatan-jabatan lain mempunyai yang lain-lain pula dan dalam soal ini kita 

mempunyai ramai pegawai penguat kuasa kita bagi melaksanakan undang-undang dan juga 

peraturan itu dilaksanakan.  Yang mustahak kepada kita bukan sahaja penguatkuasaan, bukan 

saja undang-undang tapi kesedaran tanggungjawab bersama sama ada majikan dan pekerja itu 

juga sangat penting. 

Dato' Haji Che Min bin Che Ahmad [Pasir Puteh]:  [Bangun] 

Timbalan Yang di-Pertua [Datuk Dr. Yusof bin Yacob]: Yang Berhormat, Pasir Puteh. 

Datuk Abdul Rahman bin Bakar: ....Apa pun kalau sekiranya pegawai penguatkuasaan 

tidak mencukupi, akan kita tambah daripada masa ke semasa bagi melaksanakan dasar-dasar 

yang telah kita tetapkan.  Sila Yang Berhormat. 

Dato' Haji Che Min bin Che Ahmad [Pasir Puteh]:  Terima kasih Tuan Yang di-Pertua, 

terima kasih Yang Berhormat Timbalan Menteri. Saya bangun tiga kali tak apa. Sedap, semangat 

ini.  Saya dengar tadi, mendidik lebih aula daripada menghukum.  Kita ada undang-undang, kita 

ada peraturan, kita ada garis panduan tetapi saya nak tanya Yang Berhormat Menteri, timbalan 

menteri.  Insya-Allah akan menterilah.   

Jelaskan apakah ada usaha jabatan di bawah kementerian Yang Berhormat iaitu 

Kementerian Sumber Manusia untuk pihak kesatuan sekerja memahami soal-soal keselamatan 

dan juga kesihatan pekerjaan.  Kalau ada,  apakah  ini merupakan fardu kifayah?  Hari ini banyak 

kita tak melaksanakan fardu kifayah. Hanya segelintir saja. Saya rasa suku saja fardu kifayah.  

Fardu itu wajib, Tuan Yang di-Pertua.  Kita akan berdosa kalau kita tidak tunaikan. Tolong beri 

jawapan dengan baik.  Sebelum itu saya nak tanya satu lagi, apakah ada pihak jabatan kesatuan 

sekerja ini dia tolong menunjuk ajar, mendidik kesatuan ini?  Kalau kita tak didik dia, bagaimana 

kalau dia tak ada modal insan, bagaimana dia nak melaksanakan tugas tanggungjawab dengan 

baik? Maka, kaedahnya.. [Bercakap dalam bahasa Arab] Ini kaedahnya.  Siapa berjalan di atas 

rel, akan sampai ke kemuncak destinasinya.  Kalau naik kereta api di KL Sentral, akan sampai ke 

Wakaf Baru. Kalau dia lari daripada rel, Gua Musang pun dia tak sampai.  Kemudian, hala tuju ini  

rule  of law.  Kita ada  rule of law, dengan izin Tuan Yang di-Pertua. Kalau kita tak ikut  rule of 

law, ada peraturan tak ikut peraturan, ertinya kita telah  rule  of law... 

Timbalan Yang di-Pertua [Datuk Dr. Yusof bin Yacob]: Yang Berhormat, bukan low. 

Dato' Haji Che Min bin Che Ahmad [Pasir Puteh]:  ....Orang Kelantan stail dia,  rule of 

law..   

Seorang Ahli:   Rule  of law. 

Dato' Haji Che Min bin Che Ahmad [Pasir Puteh]:  Rule  of law.  Yes, terima kasih.   

Datuk Abdul Rahman bin Bakar: Rule of law.  Saya akan jawab nanti, saya jawab ini 

dulu ya. Yang Cameron Highlands sikit lagi tadi.  Keadaan hidup pekerja ladang, ingin saya 

jelaskan bahawa gaji pekerja ladang tidaklah rendah sebagaimana yang diperkatakan kerana 

pihak MAPA dan juga NUPW telah bersetuju dalam kolektif agreement nya untuk memberikan 

beberapa kemudahan.  Antaranya, rumah percuma, bekalan air percuma, elektrik percuma dan  

beberapa subsidi dan juga diadakan pusat asuhan kanak-kanak dengan bekalan susu percuma, 

rawatan perubatan percuma di klinik-klinik, di ladang-ladang dan sebenarnya kita tidak menzalimi 

pekerja-pekerja malah kita beri layanan yang sama antara yang tempatan dan juga yang asing.   

Berbalik kepada soalan daripada Pasir Puteh, memang sudah ada banyak peraturan 

mengenai dengan keselamatan dan kesihatan kepada pekerja-pekerja kita, kepada majikan-

majikan kita.  Sebab itu peratus kemalangan di industri-industri, di tempat-tempat kerja pada hari 

ini turun.  Kalau 19 tahun dulu, dalam 1,000 pekerja kita dapati 19 kes kemalangan, hari ini 1,000 

orang pekerja kes kemalangan dalam 5.6 orang sahaja dan ditanya, adakah kesatuan sekerja 

tolong tunjuk ajar dan sebagainya, setakat hari ini saya tak dengar lagilah ada kesatuan sekerja 

melibatkan diri dalam soal keselamatan dan kesihatan pada pekerja dan sebagainya.   

Bersambung terus Tuan Yang di-Pertua, iaitu... 

Timbalan Yang di-Pertua [Datuk Dr. Yusof bin Yacob]:  Tangga Batu. 

Datuk Haji Idris bin Haji Haron [Tangga Batu]: Penjelasan Yang Berhormat. 

Datuk Abdul Rahman bin Bakar: Ya, sila. 

Datuk Haji Idris bin Haji Haron [Tangga Batu]: Tuan Yang di-Pertua, terima kasih.  

Sebut keselamatan dan kesihatan pekerjaan ini saya ingat saya memang begitu dekatlah, hati 

saya begitu dekat sekali dengan tajuk ini.  Apakah tindakan pihak kementerian oleh kerana kita 

dapat melihat trade union ini, kesatuan sekerja ini  hanya membincangkan material reward and  

recognition. Hanya membincangkan yang berkaitan dengan ganjaran material semata-mata.   

Apakah pihak Yang Berhormat Menteri akan meletakkan satu lagi atas dasar perjanjian 

bersama daripada kementerian kepada majikan dan kesatuan sekerja supaya mereka 

meletakkan tajuk kesihatan dan keselamatan pekerjaan ini sebagai agenda utama mereka, selain 

daripada menekan pihak majikan ke arah ganjaran material tadi.  Terima kasih. 

Datuk Abdul Rahman bin Bakar:  Saya sangat bersetuju pandangan itu bahawa 

kebanyakan trade union ini meletakkan soal kepentingan kebendaan, soal gaji dan sebagainya.   

Lambat sikit mogok, piket dan macam-macam lagilah.  Kelahi dengan kita pun sanggup.  Mana 

boleh nak minta daripada kerajaan dok kelahi dengan kerajaan. 

Timbalan Yang di-Pertua [Datuk Dr. Yusof bin Yacob]: Yang Berhormat, panjang lagi 

ke? 

Datuk Abdul Rahman bin Bakar: Saya nak sebut di sini bahawa pandangan untuk 

memasukkan soal .... 

Timbalan Yang di-Pertua [Datuk Dr. Yusof bin Yacob]: Yang Berhormat, Yang 

Berhormat Timbalan Menteri, panjang lagi ke? 

Datuk Abdul Rahman bin Bakar: Ada lagi. 

Timbalan Yang di-Pertua [Datuk Dr. Yusof bin Yacob]: Sambung petang. 

Datuk Abdul Rahman bin Bakar: Terima kasih. 

Timbalan Yang di-Pertua [Datuk Dr. Yusof bin Yacob]: Baiklah Ahli-ahli Yang 

Berhormat, Dewan yang mulia ini ditangguhkan sehingga jam 2.30 petang. 

 Mesyuarat ditempohkan pada pukul 1.00 tengah hari. 
■ 1430 

 Mesyuarat disambung semula pada pukul 2.30 petang. 
[Timbalan Yang di-Pertua (Datuk Dr. Yusof bin Yacob) mempengerusikan Mesyuarat] 

 Timbalan Yang di-Pertua [Datuk Dr. Yusof bin Yacob]:  Ahli-ahli Yang Berhormat 

Dewan yang mulia ini bersidang semula.  Saya jemput Timbalan Menteri menyambung jawapan. 

2.32 ptg. 
 Timbalan Menteri Sumber Manusia [Datuk Abdul Rahman bin Bakar]:  Terima kasih 

Tuan Yang di-Pertua. Saya ingin menjawab kepada pandangan Yang Berhormat Pasir Mas 

mengenai dengan perhambaan kepada pekerja-pekerja Indonesia dikatakan kita 

memperhambakan. Dakwaan tersebut itu adalah tidak benar sama sekali malah kita 

menganggap dakwaan itu sengaja mencari publisiti murah dan juga untuk meraih simpati dan 

sokongan kepada pembangkang. 

 Sebenarnya kerajaan menghargai perkhidmatan pekerja-pekerja asing dan layanan yang 

sama diberikan kepada pekerja asing dan juga pekerja-pekerja tempatan.  Jika berlaku sebarang 

penganiayaan kepada pekerja asing, mereka yang melakukan kesalahan akan dihadapkan 

kepada mahkamah. 

 Saya juga ingin menjelaskan dalam Dewan yang mulia pada hari ini iaitu kes-kes 

pendakwaan yang kita terima ataupun yang dilaporkan sangatlah kecil tidak sampai pun 0.005% 

amat kecil.  Walaupun amat kecil, tidaklah bermakna pihak kerajaan mendiamkan diri dan juga 

tidak memberikan tumpuan ataupun pembelaan kepada pekerja-pekerja asing.  Perlu diingatkan 

bahawa jumlah pekerja asing di negara kita ini sangat ramai iaitu kira-kira 1.92 juta pekerja-

pekerja yang sah dan terdapat lebih pada 600 ribu kepada yang haram ataupun yang tidak sah di 

negara kita.  

 Oleh yang demikian, memang ada sedikit sebanyak penderaan seperti yang berlaku 

kepada Nirmala Bonat dan sebagainya, tapi juga kita tidak mengatakan bahawa majikan kita 

secara keseluruhannya begitu, umpama peribahasa “kerana nila setitik, rosak susu sebelanga.”  

Juga perlu diingatkan bahawa terdapat penganiayaan, penderaan, penculikan malah 

pembunuhan pun ada yang dilakukan oleh pekerja-pekerja asing terutama maids kepada rakyat 

tempatan ataupun majikan tempatan. Jadi penilaian harus adil, harus tidak bersifat “berat 

sebelah.” 

 Saya juga ingin menjawab kepada Yang Berhormat Permatang Pauh yang mengatakan 

bahawa ketua pengarah diberikan kuasa yang mutlak untuk membuat keputusan.  Sebenarnya 

sebagai jawapan, kuasa yang diberikan di bawah akta ini kepada ketua pengarah bukanlah 

kuasa yang mutlak.  Keputusan-keputusan yang dikuatkuasakan oleh ketua pengarah boleh 

dirayu kepada Yang Berhormat Menteri dan juga tertakluk kepada semakan kehakiman, judicial 

review di Mahkamah Tinggi kalau mereka tidak berpuas hati. 

 Juga terdapat pandangan daripada Yang Berhormat Permatang Pauh, hak untuk 

berpersatuan semakin hari semakin merosot. Dakwaan bahawa hak untuk berpersatuan semakin 

hari semakin merosot adalah tidak benar sama sekali.  Sebenarnya dari tahun 2002 hingga ke 

bulan Ogos 2007, sebanyak 123 kesatuan baru telah pun didaftarkan oleh Ketua Pengarah 

Kesatuan Sekerja menambah kepada bilangan yang telah ada. 

 Begitu juga disebut mengenai dengan pekerja di beberapa kilang.  Di ambilnya contoh 

pekerja tekstil di negeri Johor bahawa gajinya rendah.  Memang benar, gaji yang diberikan itu 

agak rendah, disebutnya RM300 lebih ada setengah itu RM400 lebih, tetapi itu merupakan gaji 

pokok belum lagi dicampurkan dengan elaun pengangkutan, elaun tunai, elaun makan minum, 

dobi dan sebagainya, over time.  Boleh dikatakan apabila kita buat penyemakan pendapatan 

mereka melebihi pada RM1000 sebulan. 

 Saya juga ingin menyentuh tentang Yang Berhormat Ipoh Barat... 

 Tuan M. Kula Segaran [Ipoh Barat]:  [Berjalan masuk ke dalam Dewan] 

 Datuk Abdul Rahman bin Bakar:  ...Sedang masuk tu, baguslah tu, kawan baik dengan 

saya.  Kenapa perlu dapatkan kebenaran ketua pengarah sebelum boleh membuat kutipan 

wang?  Bagi penjelasan, iaitu kesatuan sekerja perlu mendapatkan kebenaran daripada ketua 

pengarah terlebih dahulu sebelum membuat kutipan wang bagi tujuan mengelakkan berlakunya 

penyelewengan, penyalahgunaan kuasa dan sebagainya, kerana berdasarkan maklumat yang 

diperoleh oleh Kementerian Sumber Manusia, terdapat kes-kes penyelewengan wang hasil 

kutipan itu disalahgunakan.  Jadi kes-kes ini berlaku apabila kerja-kerja membuat kutipan wang 

tersebut telah di outsource kepada pihak ketiga. 

 Saya juga hendak respons kepada mengapakah pendaftaran General Union tidak 

dibenarkan. 

 Tuan M. Kula Segaran [Ipoh Barat]:  Penjelasan 

 Datuk Abdul Rahman bin Bakar:  Ya, sila 

 Timbalan Yang di-Pertua [Datuk Dr. Yusof bin Yacob]:  Ya,  Ipoh Barat. 

 Tuan M. Kula Segaran [Ipoh Barat]:  Terima kasih.  Ini yang kita tahu di mana rang 

undang-undang di negara ini memberi kuasa kepada kementerian untuk mengawal macam mana 

sesebuah kesatuan sekerja boleh mengutip wang.  Ini menunjukkan bahawa kementerian ingin 

terlibat dalam hal ehwal kesatuan sekerja.  Bukankan lebih baik perkataan dengan izin the less 

the government gets involved in the running of organization, the better it is for all. 

 Dalam apa yang dikatakan, sistem yang sedia ada di mana-mana negara adalah 

kerajaan kurang terlibat dalam organisasi-organisasi ini dan macam mana ini terbalik, ini adalah 

satu resistant reversed. Menunjukkan bahawa kerajaan ingin tahu, kementerian ingin tahu semua 

apa yang dibuat oleh sesuatu organisasi.  Ini menunjukkan ada intake interference dalam hal 

ehwal kesatuan sekerja.  Saya rasa ini satu yang tidak boleh diterima dan ini adalah satu di 

antara bantahan yang dibuat oleh kesatuan sekerja yang mengatakan bahawa kerajaan 

melampau kerana ingin mengawal semua kegiatan dan aktiviti.  Bermakna kerajaan ingin 

membuatnya sebagai satu subsidiari, satu lagi NGO, tetapi NGO kerajaan. 

■ 1440 

 Datuk Abdul Rahman bin Bakar:  Perlu dijelaskan lebih lanjut lagilah agaknya, iaitu 

kerajaan tidak berhasrat untuk menekan atau mencampuri hal kesatuan sekerja secara membuta 

tuli ataupun membabi buta. Tujuan diberikan kuasa kepada ketua pengarah bagi memastikan 

tidak berlakunya penyalahgunaan wang itu penyelewengan ataupun salah guna kuasa.  

 Tidak ada berlaku di mana pengarah mengambil wang kesatuan sekerja atau sebagainya 

tetapi telah banyak kes-kes yang diselesaikan malah minta diselesaikan oleh pihak pemimpin-

pemimpin kesatuan sekerja di mana berlakunya penyalahgunaan wang itu sendiri. Sebagai 

contoh..       

 Dato’ Haji Ab. Halim bin Ab. Rahman [Pengkalan Chepa]: [Bangun] 
 Datuk Abdul Rahman bin Bakar: ...Sekejap ya Yang Berhormat, pihak union dalam 

MAS itu sendiri. Apabila kita adakan satu guidelines satu peraturan maknanya kalau berlaku 

penyelewengan dan penyalahgunaan, ketua pengarah diberi tugas sebagai 

kebertanggungjawaban kepada apa yang telah diluluskan. Ya, sila Yang Berhormat.  

 Dato’ Haji Ab. Halim bin Ab. Rahman [Pengkalan Chepa]:  Ya, terima kasih. Bolehkah 

Yang Berhormat Timbalan Menteri lanjutkan sedikit keterangan ini mengenai kesatuan-kesatuan 

yang telah terlibat di dalam penyelewengan itu dan namanya, apa tindakan yang dibuatnya 

supaya kesatuan yang tidak terlibat ini dapat dibersihkan namanya.  

      Datuk Abdul Rahman bin Bakar:  Ya, sebagaimana yang telah saya sebutkan itu 

sendiri seperti MAS dan penyelewengan serta penyalahgunaan ini telah pun dalam pendakwaan 

dan insya-Allah akan diselesaikan. Juga dalam setengah-setengah persatuan bank yang ada dan 

kita betulkan tindakan itu kita tidak biarkan sahaja. Kita melihat apabila ianya diberikan 

pembetulan pandangan dia akan berada pada track yang betul satu landasan yang betul. 

 Saya nak sambung sedikit mengenai mengapakah pendaftaran General Union tidak 

dibenarkan. Kerajaan tidak membenarkan penubuhan General Union kerana kerajaan 

mengamalkan konsep demokrasi. Melalui konsep demokrasi pekerja-pekerja diberi hak untuk 

menubuhkan atau menganggotai kesatuan sekerja yang mereka mahukan. 

 Terdapat juga General Union seperti dalam bidang elektronik tidak kita benarkan tetapi 

secara in house dibenarkan.  Ini  kerana kita tidak benarkan secara peringkat atasan  kerana 

dibimbangkan menjadi ketakutan kepada pelabur-pelabur dalam bidang elektronik terutama 

pelabur-pelabur asing untuk melabur ke negara ini atau tempat ini. Ini mengambil kira 

kepentingan kehadiran pelabur-pelabur asing dalam bidang elektronik kita tidak membenarkan 

union di peringkat kebangsaan tapi masih membenarkan union di peringkat in house ataupun 

peringkat dalaman itu sendiri. 

 Saya juga ingin respons kepada...            

     Tuan M. Kula Segaran [Ipoh Barat]:  Penjelasan. 

 Timbalan Yang di-Pertua [Datuk Dr. Yusof bin Yacob]:  Ya. 

 Tuan M. Kula Segaran [Ipoh Barat]:  Terima kasih Tuan Yang di-Pertua, terima kasih 

Timbalan Menteri. Sebenarnya saya rasa ini pun diketahui oleh Yang Berhormat Timbalan 

Menteri tetapi alasan yang diberi mengatakan atas sebab demokrasi bahawa General Union tidak 

dibenarkan nampaknya tidak ada asas langsung. Sekiranya atas nama demokrasi sepatutnya 

dibenarkan bukan tidak dibenarkan. Tidak ada rasional langsung kerana kalau di atas nama 

demokrasi jika ada cukup membership patut didaftarkan tetapi nampaknya alasan yang 

digunakan, nama yang digunakan demokrasi itu disalah gunakan. Sebenarnya kerajaan tidak 

ingin General Union adalah kerana sebab-sebab tertentu kerana tertakluk kepada pelabur asing. 

Pelaburan asing memberi syarat-syarat yang tertentu mengatakan bahawa tidak boleh ada 

General Union baru mereka akan melabur di negara ini.  

 Jadi kita tertakluk kepada pelabur-pelabur asing, kita adalah macam jadi  slave kepada 

pelabur-pelabur asing. Kenapa kita terpaksa dalam keadaan sedemikian? Walhal dalam nama 

demokrasi sedemikian, kalau betul-betul atas nama demokrasilah semestinya General Union 

boleh dibenarkan.  Kalau kita tengok di semua negara-negara di mana kesatuan sekerja yang 

betul-betul aktif di mana kerajaan memberi galakan, itulah kriteria yang digunakan. Jangan kita 

memberi alasan yang salah.     

 Datuk Abdul Rahman bin Bakar:  Yang Berhormat, sebenarnya demokrasi itu tidaklah 

boleh dibebaskan seratus peratus. Tidak adapun satu negara dalam dunia ini demokrasinya tidak 

terpimpin. Demokrasi yang ada mestilah guided democracy. Demokrasi yang terpimpin dan juga 

berundang-undang serta berperaturan.  

 Sekiranya kebebasan itu diberi secara mutlak habis jahanam. Lihat, negara-negara yang 

mengamalkan demokrasi seperti Amerika Syarikat seperti juga negara-negara Eropah yang lain 

semuanya demokrasi yang terpimpin yang di real kan diasaskan kepada peraturan-peraturan 

tertentu. 

 Berbalik kepada persatuan ini bukan bermakna kita matikan kesatuan sekerja dalam 

bidang elektronik itu, masih seperti yang saya sebutkan tadi dibuka untuk in house dan bersifat 

dalaman.  Bermakna demokrasi itu masih terbuka dan masih menjalankan kesatuan mereka. 

Setakat ini tidak ada kompelin daripada ahli-ahli kesatuan sekerja dalam bidang elektronik 

mengenai dengan amalan demokrasi dalam kesatuan sekerja. Jadi ini memberikan peluang 

kepada pekerja memudah, menyenangkan kepada majikan untuk melabur terutama daripada 

yang luar dan memberikan pulangan faedah yang baik hasil daripada cukai dan sebagainya yang 

dikenakan oleh kerajaan kepada pelabur-pelabur itu dan sekali gus memberi peluang pekerjaan.  

  Timbalan Yang di-Pertua [Datuk Dr. Yusof bin Yacob]:  Ya, Ipoh Barat.       
 Tuan M. Kula Segaran [Ipoh Barat]:  Penjelasan. Ini Yang Berhormat Timbalan Menteri 

terima kasih, tetapi tak jawab kepada soalan saya yang mengatakan bahawa kita tertakluk 

kepada kehendak pelaburan-pelabur asing. Salah satu conditionnya adalah tidak boleh ada 

General Union. Adakah ini yang betul-betul diimplementasikan kerana sekarang menggunakan 

atas nama demokrasi tetapi sebenarnya kita tertakluk kepada kehendak pelabur-pelabur asing 

yang mengatakan bahawa tidak boleh ada General Union. Saya difahamkan kalau ada General 

Union : 

(i) ia akan menyenangkan untuk menubuhkan kesatuan sekerja, 

(ii) ia akan   accelerate the process of recognition.   

 Ini adalah satu perkara yang walaupun dengan rang undang-undang ini sebenarnya ia 

walaupun merangkumi semua yang dikatakan oleh kerajaan tetapi satu sebenarnya ia akan 

memberi sekatan-sekatan tertentu. Ia sekali gus akan menyebabkan dengan izin strangle the 

trade union movement.            

 Datuk Abdul Rahman bin Bakar:  Saya ingin jelaskan bahawa apabila kita memberikan 

sedikit rasa senang, gembira kepada pelabur asing bermakna pelabur asing datang melabur. 

Sekiranya pelabur asing kita tidak memberi rasa senang, rasa selamat kerana adanya ancaman-

ancaman piket dan mogok seperti yang berlaku di negara asing maka jawapannya pelabur asing 

tidak datang melabur. Jika pelabur asing tidak datang melabur maka orang tidak dapat kerja. 

Mana lebih baik rakyat Malaysia dapat kerja dengan sedikit peraturan tidak benarkan di peringkat 

kebangsaan dengan langsung pelabur tidak datang melabur. 


